
Réamhrá 
 
1. Tá Treoirlínte don Toghchán Uachtaránachta 2018 foilsithe ag an gCoimisiún 

um Chaighdeáin in Oifigí Poiblí faoi alt 4 den Acht Toghcháin, 1997, arna 
leasú (an tAcht).   

 
2. Cuimsítear sna treoirlínte príomhcheanglais na reachtaíochta thuasluaite 

maidir leis na nithe seo a leanas: 
 

 síntiúis pholaitíochta; 

 caiteachas toghcháin; agus 

 speansais toghcháin a aisíoc le hiarrthóirí cáilithe. 
  
3. Bunaíodh an Coimisiún um Chaighdeáin i mí na Nollag 2001 leis an Acht um 

Chaighdeáin in Oifigí Poiblí, 2001.  Is iad seo a leanas na comhaltaí den 
Choimisiún um Chaighdeáin: 

 

 An Breitheamh Onórach Daniel O’Keeffe, Cathaoirleach an Choimisiúin 
um Chaighdeáin; 

 An tUas. Seamus McCarthy, an tArd-Reachtaire Cuntas agus Ciste; 

 An tUas. Peter Tyndall, an tOmbudsman; 

 An tUas. Peter Finnegan, Cléireach Dháil Éireann; 

 An tUas. Martin Groves, Cléireach Sheanad Éireann; agus  

 An tUas. Jim O’Keeffe; iarchomhalta de Dháil Éireann.   
 

Tá Rúnaíocht bhuan ag an gCoimisiún um Chaighdeáin in Oifigí Poiblí, rud 
atá suite ag 18 Sráid Líosain Íochtarach, Baile Átha Cliath 2.   

 
4.  Tá leagan Béarla de na treoirlínte seo ar fáil. 

Faisnéis Úsáideach 
Cuntas síntiús 
polaitíochta 

Ar shíntiús €100 a fháil, ní mór d’iarrthóir cuntas síntiús 
polaitíochta a oscailt (mura bhfuil ceann ar oscailt cheana féin).  

Síntiúis airgid 
thirim 

Is é €200 an síntiús uasta airgid thirim a bhféadfaidh iarrthóir 
glacadh leis ó shíntiúsóir in aon bhliain féilire.  

Síntiúsóirí 
corparáideacha 

Is é €200 an síntiús uasta a bhféadfaidh iarrthóir glacadh leis ó 
shíntiúsóir corparáideach in aon bhliain féilire, ach amháin i gcás 
go bhfuil an síntiúsóir corparáideach cláraithe ar an gClár de 
Shíntiúsóirí Corparáideacha arna choimeád ar bun ag an 
gCoimisiún 

Síntiúsóirí 
aonair 

• Ní mór gach síntiús os cionn €600 a fhaigheann iarrthóir a 
nochtadh ar an Ráiteas Síntiús. 
 
• Is é €1,000 an síntiús uasta a bhféadfaidh iarrthóir glacadh leis ó 
dhuine aonair nó ó shíntiúsóir corparáideach in aon bhliain ar leith 

Ilsíntiúis I gcás go dtugann síntiúsóir síntiús do bheirt fhaighteoirí nó níos 
mó (do níos mó ná ball amháin den aon pháirtí amháin nó do bhall 
amháin nó níos mó den pháirtí agus don pháirtí é féin) ar mó a 
luach comhiomlán ná €1,500, beidh ceangal ar an síntiúsóir foirm 
síntiúis a chur faoi bhráid an Choimisiúin faoi alt 24(1)(a) 

Síntiúis 
thoirmiscthe 

• Ní fhéadfar glacadh le síntiús gan ainm os cionn €100 
 
• Ní fhéadfar glacadh le síntiús ón gcoigríoch, de luach ar bith, ó 
áiteanna lasmuigh d’oileán na hÉireann, seachas saoránach 
Éireannach ar a bhfuil cónaí nó gnó atá lonnaithe lasmuigh 
d’oileán na hÉireann i gcás go gcoimeádann sé/sí oifig ar oileán 
na hÉireann óna stiúrtar ceann amháin ar a laghad dá 
phríomhghníomhaíochtaí. 

 

Dátaí ábhartha & teorainneacha  
28 Lúnasa 2018 go 26 

Deireadh Fómhair 2018  
(agus an dá dháta sin san 

áireamh) 

Tréimhse Toghcháin  

€750,000 
 

Teorainn caiteachais do thoghchán uachtaránachta 

10 Nollaig 2018 (45 lá tar 
éis lá na vótála 2018)  

Ní mór éilimh ar íocaíocht le haghaidh speansais toghcháin 
ó sholáthraithe a bheith faighte ag an ngníomhaire 
toghcháin faoin dáta seo 

21 Nollaig 2018 (56 lá tar 
éis lá na vótála 2018) 

 

An dáta nach mór ráitis toghcháin agus ráitis 
síntiús/deimhnithe síntiús airgid/ráitis bhainc a bheith 
curtha ar fáil faoi don Choimisiún um Chaighdeáin 

€200,000 An tsuim uasta aisíocaíochta a fhéadfaidh iarrthóir 
cáilitheach a éileamh i dtaca le speansais toghcháin. 

Caibidil 1 – Gníomhairí Toghcháin 
 

1.1. Gníomhaire toghcháin uachtaránachta a cheapadh 
 

1.1.1 Ceapfaidh gach iarrthóir gníomhaire toghcháin uachtaránachta (gníomhaire toghcháin) [alt 
50(1)(a)].  Chun críocha an Achta seo, is é an gníomhaire toghcháin an duine a bheidh 
freagrach as cuntas a thabhairt i gcaiteachas ar fheachtas an iarrthóra.  Ní gá gurb ionann 
an gníomhaire toghcháin a cheapfar faoin Acht seo agus an duine a bheidh i láthair thar 
ceann an iarrthóra chun na vótaí a chomhaireamh agus a ghníomhóidh thar ceann an 
iarrthóra chun críocha sonracha eile arna leagan amach in Acht Toghcháin 1992. 
 

1.1.2 Go hidéalach, ba chóir gníomhaire toghcháin an iarrthóra a cheapadh sula ndéanfar aon 
chostais toghcháin a thabhú.  Má thabhaítear costais toghcháin sula gceapfar an 
gníomhaire toghcháin, ní mór don iarrthóir sonraí ar aon speansais den sórt sin a 
thabhairt don ghníomhaire toghcháin in éineacht le gach sonrasc/admháil ábhartha [alt 
52(7)].   Tá sé ina chion d’iarrthóir loiceadh an ceanglas sin a chomhlíonadh [alt 52(7A)]. 
 

1.1.3 Ní mór don ghníomhaire toghcháin taifid chuí a choinneáil ar gach idirbheart a bhaineann 
le caiteachas ar fheachtas toghcháin an iarrthóra agus admhálacha, sonraisc nó 
dearbháin a choinneáil ionas gur féidir leis an gCoimisiún um Chaighdeáin iad a imscrúdú, 
agus a chur ar taispeáint go poiblí. 
 

1.1.4 Ní mór don iarrthóir ainm an ghníomhaire toghcháin agus seoladh oifige an ghníomhaire 
toghcháin a fhógairt i scríbhinn don cheann comhairimh toghchán uachtaránachta.  Ní 
mór é sin a dhéanamh tráth nach déanaí ná an lá deireanach ar a nglacfar le 
hainmniúcháin ag an toghchán, is é sin, 12pm meán lae, an 26 Meán Fómhair 2018 [alt 
50(1)(a)]. Cuirfidh an ceann comhairimh toghchán uachtaránachta ainm agus seoladh an 
ghníomhaire toghcháin a ceapadh in iúl don Choimisiún um Chaighdeáin. Ba cheart 
d’iarrthóirí a chinntiú gurb é an duine a fhógrófar don cheann comhairimh toghchán 
uachtaránachta an duine atá beartaithe a bheith ina g(h)níomhaire toghcháin acu (i.e., an 
duine a bheidh freagrach as cuntas a thabhairt i gcaiteachas ar fheachtas an iarrthóra).  
Ní ghlacfaidh an Coimisiún um Chaighdeáin le ráiteas speansas toghcháin ach ón duine 
arna fhógairt dó ag an gceann comhairimh toghchán uachtaránachta mar ghníomhaire 
toghcháin an iarrthóra. 

  
1.1.5 Ní mór oifig nó ionad sa Stát a bheith ag gníomhaire náisiúnta, áit ar féidir éilimh, fógraí, 

eascairí, toghairmeacha agus cáipéisí eile a bhaineann leis an toghchán uachtaránachta 
a sheoladh chuige [alt 50(6)]. 
 

1.1.6 Féadfaidh iarrthóir gníomhú mar ghníomhaire toghcháin dó/di féin [alt 50(1)(b)].  Mura 
bhfógróidh iarrthóir ceapachán gníomhaire toghcháin don cheann comhairimh faoin lá 
deiridh a nglacfar le hainmniúcháin, measfar go bhfuil sé/sí féin ag gníomhú mar 
ghníomhaire toghcháin dó/di féin [alt 50(2)].  Ceanglófar ar iarrthóir a ghníomhaíonn mar 
ghníomhaire toghcháin dó/di féin forálacha an Achta is infheidhme i leith gníomhairí 
toghcháin a chomhlíonadh freisin [alt 50(1)(b)].  
 

1.1.7 Féadfaidh gníomhaire toghcháin iarrthóra daoine eile, lena n-áirítear an t-iarrthóir, a údarú 
chun speansais a thabhú nó íocaíochtaí a dhéanamh i dtaca le feachtas an iarrthóra.  Tá 
duine a údaraítear ar an gcaoi sin i dteideal speansais a thabhú nó íocaíochtaí a 

dhéanamh faoi chuimsiú na teorann airgeadais sonraí arna leagan síos ag an 
ngníomhaire toghcháin agus é sin amháin [alt 52(4)].  Ní mór don ghníomhaire toghcháin 
cuntas a thabhairt i speansais nó íocaíochtaí den sórt sin ina dhiaidh. 

 
1.1.8 Féadfaidh iarrthóir ceapachán gníomhaire toghcháin (lena n-áirítear a c(h)eapachán féin 

mar ghníomhaire toghcháin) a chúlghairm ag tráth ar bith [alt 50(3)].  I gcás go bhfuil 
ceapachán gníomhaire toghcháin cúlghairthe, is é an t-iarrthóir nach mór dó/di ainm agus 
seoladh an ghníomhaire toghcháin nua [alt 50(4)(a)] (lena n-áirítear sonraí an iarrthóra 
féin má tá sé beartaithe aige/aici gníomhú mar ghníomhaire toghcháin dó/di féin [alt 
50(4)(b)(ii)]) a fhógairt don cheann comhairimh i scríbhinn.  Ní mór don cheann 
comhairimh fógra i scríbhinn a thabhairt don Choimisiún um Chaighdeáin ansin faoi athrú 
an ghníomhaire toghcháin agus faoina s(h)onraí teagmhála. Ní fhéadfaidh an Coimisiún 
um Chaighdeáin glacadh le ráiteas speansas toghcháin murab ionann ainm an 
Ghníomhaire Toghcháin arna fhógairt dó ag an gCeann Comhairimh agus ainm an 
Ghníomhaire Toghcháin ar an Ráiteas Speansas Toghcháin. 
 

1.2 Príomhfheidhmeanna gníomhaire toghcháin 
 

1.2.1 Is é an gníomhaire toghcháin an príomhnasc don Choimisiún um Chaighdeáin i ndáil le 
caiteachas arna thabhú thar ceann an iarrthóra sa toghchán.  Ba chóir dó/di bheith 
compordach leis an bpróiseas ó thaobh cuntais a choinneáil.  
 

1.2.3 Is é príomhfheidhm an ghníomhaire toghcháin caiteachas a bhaineann le feachtas 
toghcháin an iarrthóra a údarú agus a rialú agus cuntas a thabhairt i gcaiteachas den sórt 
sin. 
 

1.2.4 Faoi réir a bhfuil luaite i mír 1.2.5 agus i mír 1.2.6 thíos, is é an gníomhaire toghcháin an t-
aon duine a fhéadfaidh caiteachas a thabhú nó íocaíochtaí a dhéanamh thar ceann an 
iarrthóra [alt 52(4)].  Ní mór gach sonrasc, admháil nó dearbhán a sholáthar don 
ghníomhaire toghcháin agus ní mór dó/di iad a choinneáil chun a ráiteas speansas 
toghcháin a chomhlánú. 
 

1.2.5 Ní féidir le hiarrthóir speansais a thabhú ná aon íocaíochtaí a dhéanamh i ndáil leis an 
bhfeachtas toghcháin gan a bheith údaraithe ag an ngníomhaire toghcháin déanamh 
amhlaidh.  Tá sé ina chion d’iarrthóir speansais a thabhú féin nó íocaíochtaí a dhéanamh, 
seachas iad sin a dhéantar i leith "a speansais maireachtála réasúnacha", ach amháin i 
gcás go bhfuil sé/sí údaraithe ag an ngníomhaire toghcháin déanamh amhlaidh.  I gcás go 
bhfuil speansais tabhaithe ag iarrthóir air/uirthi féin nó thar a c(h)eann sula gceaptar 
gníomhaire toghcháin, ní mór don iarrthóir sonraí faoi na speansais sin a chur ar fáil don 
ghníomhaire toghcháin, in éineacht le gach sonrasc/admháil, agus é/í ceaptha [alt 52(7)]. 
Tá sé ina chion d’iarrthóir loiceadh an ceanglas sin a chomhlíonadh [alt 52(7A)]. 
 

1.2.6 Féadfaidh an gníomhaire toghcháin daoine eile a údarú speansais a thabhú nó 
íocaíochtaí a dhéanamh faoi chuimsiú teorainneacha airgeadais sonraithe.  Ní mór don 
ghníomhaire toghcháin cuntas a thabhairt i gcaiteachas arna dhéanamh ag gach duine 
údaraithe den sórt sin.  Ní mór speansais arna dtabhú nó íocaíochtaí arna ndéanamh ag 
daoine údaraithe a bheith faoi chuimsiú na teorann arna sonrú ag an ngníomhaire 
toghcháin.  Féadfaidh gníomhaire toghcháin an t-iarrthóir a údarú speansais a thabhú. Ní 
mór ainm agus seoladh gach duine údaraithe a áireamh sa ráiteas speansas toghcháin, 

rud nach mór don ghníomhaire toghcháin a chur ar fáil don Choimisiún um Chaighdeáin 
tar éis an toghcháin. 

Caibidil 2 – Síntiúis 

2.1. Síntiúis  
 

(a) Taifead síntiús a choinneáil 
 

2.1.1 Is é an gníomhaire toghcháin a gceanglaítear air/uirthi ceanglais an Achta a 
chomhlíonadh maidir le síntiús a thaifeadadh agus a nochtadh.  Tá sé tábhachtach, mar 
sin, go gcoinníonn an gníomhaire toghcháin taifead ar shíntiúis arna bhfáil i ndáil leis an 
toghchán chun ráiteas síntiús toghchán uachtaránachta a chur ar fáil don Choimisiún um 
Chaighdeáin tar éis an toghcháin (féach rannán 2.4).  Ba chóir an méid seo a leanas ar 
fad a bheith ar eolas ag iarrthóirí nó ar ghníomhairí toghcháin: ainm an tsíntiúsóra, cur 
síos ar an síntiúsóir, seoladh ríomhphoist an tsíntiúsóra, an dáta ar a bhfuarthas an 
síntiús, cé acu a iarradh nó nár iarradh an síntiús (agus, má iarradh, ainm agus seoladh 
an duine a d’iarr é) agus cé acu a eisíodh nó nár eisíodh admháil (agus, má eisíodh, dáta 
na hadmhála agus ainm eisitheoir na hadmhála) [alt 48(1)]. 
 

2.1.2 Is é an gníomhaire toghcháin atá freagrach freisin as a chinntiú nach bhfuil síntiúis lena 
nglacann sé/sí toirmiscthe faoin Acht (féach rannán 2.3).  Baineann tábhacht ar leith leis 
sin i gcás go bhfaightear síntiúis tríd an Idirlíon.  I gcás go mbeidh gníomhaire toghcháin 
ag glacadh le síntiúis trí shuíomh Gréasáin, ní mór dó/di a chinntiú gur féidir leis/léi foinse 
an tsíntiúis a aithint i gceart agus nach bhfuil sé/sí toirmiscthe glacadh le síntiús ón 
síntiúsóir.  Tá sé tábhachtach freisin chun síntiúis a nochtadh agus chun cloí le teorainn 
uasta na síntiús a bhféadfar glacadh leo go mbeidh córas i bhfeidhm ag an iarrthóir nó ag 
an ngníomhaire toghcháin lena gcomhiomlánófar na síntiúis ar fad, cibé acu an 
bhfaighfear tríd an Idirlíon iad ón síntiúsóir céanna (le cárta creidmheasa, cárta dochair 
etc.) agus/nó an bhfaighfear ar bhealaí eile iad.   
 

(b)  Cad is síntiús ann? 
 

2.1.3 De réir an tsainmhínithe a thugtar san Acht [alt 46(2)(a)], ciallaíonn síntiús ranníocaíocht 
ar bith a thugtar chun críche thoghadh an iarrthóra sa toghchán sin a chur chun cinn nó 
tionchar a imirt ar shlí eile ar thoradh an toghcháin sin nó ranníocaíocht a thugtar do thríú 
páirtí chun críche toghadh iarrthóra sa toghchán uachtaránachta a chur chun cinn nó 
tionchar a imirt ar thoradh an toghcháin sin ar shlí eile. Áirítear leis ceann ar bith nó gach 
ceann de na nithe seo a leanas: 

 síntiús airgid [alt 46(2)(a)(i)]; 
 

 síntiús maoine nó earraí, i.e., síntiús comhchineáil [alt 46(2)(a)(ii)]; 
 

 úsáid saor in aisce as maoin nó earraí [alt 46(2)(a)(iii)] (i.e. an ceart a thabhairt 
chun aon mhaoin nó earraí a úsáid ar feadh tréimhse gan teorainn nó tréimhse 
shonraithe gan íocaíocht ná comaoin eile a fháil); 

 

 soláthar seirbhísí saor in aisce [alt 46(2)(a)(iv)] (i.e. an soláthar seirbhísí gan 
íocaíocht ná aon chomaoin eile); 

 

 an difríocht idir an gnáthphraghas tráchtála agus an praghas (níos ísle) a ghearrtar 
ar mhaoin nó earraí a cheannach, a fháil nó a úsáid nó ar sheirbhís ar bith a 

sholáthar i gcás gur lú an praghas, an táille nó comaoin eile ná an gnáthphraghas 
tráchtála [alt 46(2)(a)(v)] (is féidir go n-áirítear leis sin iasacht a chuireann tríú páirtí 
nó institiúid airgeadais ar fáil ag téarmaí agus coinníollacha atá níos fabhraí ná iad 
sin a chuireann an institiúid airgeadais ar fáil do dhaoine eile i ngnáthchúrsa an 
ghnó); 

 

 ranníocaíocht a dhéanann duine le himeacht tiomsaithe airgid arna eagrú chun 
airgead a thiomsú d’iarrthóir nó páirtí polaitíochta [alt 46(2)(a)(vi)]. Is é is an síntiús 
ann ná an céatadán den ranníocaíocht atá inchurtha i leith an ghlanbhrabúis, más 
ann, a thagann as an imeacht. Meastar síntiúis a bheith faighte ar dháta an 
imeachta tiomsaithe airgid iarbhír (agus ní ar an dáta ar a bhfaightear iad iarbhír). 
Tugtar tuilleadh sonraí in Aguisín 2 de na treoirlínte seo faoin seasamh maidir le 
himeachtaí tiomsaithe airgid. 

 
2.1.4   Ciallaíonn toghadh iarrthóra i dtoghchán uachtaránachta a chur chun cinn nó tionchar a 

imirt ar thoradh an toghcháin ar shlí eile:  
 

 toghadh iarrthóra a chur chun cinn nó cur ina choinne go díreach nó go hindíreach 
nó vótaí a lorg i bhfabhar iarrthóra nó ina c(h)oinne; 

 

 beartais nó beartas ar leith de chuid iarrthóra nó tuairimí iarrthóra, i dtaobh aon 
ghnó a bhaineann leis an toghchán, a chur i láthair nó ráitis iarrthóra i dtaobh 
beartas nó beartais iarrthóra eile sa toghchán nó ar shlí eile, a chur i láthair;  

 

 tionchar a imirt ar thoradh an toghcháin ar shlí eile 
 

2.1.5 Measfar gur síntiús a thugtar go díreach don iarrthóir é síntiús a thugtar d’iarrthóir nó do 
ghníomhaire toghcháin i dtoghchán uachtaránachta trí aon idirghabhálaí nó trí aon duine 
eile atá ag gníomhú don iarrthóir [alt 46(2)(c)].  
 

2.1.6 Is féidir le "duine" [alt 46(1)]: 
 

 a bheith ina d(h)uine aonair; 
 

 a bheith ina c(h)omhlacht corpraithe (e.g. cuideachta phoiblí nó phríobháideach) 
agus aon fhochuideachta dá chuid.  Maidir leis sin, ba chóir Acht na gCuideachtaí a 
fheidhmiú agus é á dhéanamh amach cé acu atá nó nach bhfuil an chuideachta ina 
fochuideachta de chuid cuideachta eile.   I gcás go bhfaightear síntiúis ó 
chuideachtaí bainteacha, ba chóir don iarrthóir fiafraí de na síntiúsóirí cé acu atá 
nó nach bhfuil ceann amháin nó ceann eile de na cuideachtaí ina fhochuideachta 
de chuid an chinn eile faoi Acht na gCuideachtaí; 

 

 a bheith ina c(h)omhlacht neamhchorpraithe daoine, e.g. páirtí polaitíochta, 
comhpháirtíocht, cumann cónaitheoirí, brúghrúpa. 

 
Áirítear iad seo a leanas leis an sainmhíniú ar "síntiúsóir corparáideach" [alt 46(2)(aa)]: 
 

 comhlacht corpraithe; 
 

 comhlacht neamhchorpraithe daoine; nó,  

 iontaobhas 
 
a thugann síntiús.  Meastar gurb é an t-aon duine amháin atá i gcomhlacht corpraithe 
agus aon fhochuideachta dá chuid. 
 

2.1.7 Ní mór síntiúis ar luach is mó ná €600, nó síntiúis ón duine céanna ar luach comhiomlán 
is mó ná sin a nochtadh [alt 48(1)].  I gcás go dtugann an t-aon duine amháin níos mó ná 
síntiús amháin d’iarrthóir nó do ghníomhaire toghcháin i ndáil leis an toghchán, ní mór 
luachanna na síntiús a chomhiomlánú agus caitheamh leo mar shíntiús aonair agus na 
síntiúis á nochtadh [alt 46(2)(d)]. 

 
2.1.8 Tá airgead arna thabhairt don iarrthóir nó do ghníomhaire toghcháin ag a p(h)áirtí 

polaitíochta san áireamh le síntiús d’iarrthóir freisin [alt 46(2)(b)(vi)]. 
 

2.1.9 I gcás go dtabhaíonn duine aonair nó comhlacht seachas páirtí polaitíochta, faoi mar a 
shainmhínítear san Acht iad, speansais thar ceann iarrthóra, agus go n-iompraíonn an 
duine aonair/comhlacht na speansais sin, féadfar na speansais a mheas mar shíntiús don 
iarrthóir.  
 

(c) Cad nach síntiús ann 
 

2.1.10 Tá an méid seo a leanas san áireamh le míreanna nach meastar gur síntiúis d’iarrthóir nó 
do ghníomhaire toghcháin iad [alt 46(2)(b)]: 
 

 seirbhís saorphoist arna soláthar ag An Post d’iarrthóirí [alt 46(2)(b)(i)]; 
 

 aon íocaíocht, seirbhís nó áis arna soláthar don iarrthóir as cistí poiblí nó suimeanna 
airgid arna soláthar ag institiúid de chuid na gComhphobal Eorpach nó eagraíochta 
idir-rialtasaí eile ina bhfuil an Stát ina pháirtí, de bhun na reachtaíochta sonraithe, de 
bhua an t-iarrthóir a bheith ina: 

 
 (h)iar-Uachtarán nó ina (h)Uachtarán atá ag éirí as; 
 (h)ionadaí i bParlaimint na hEorpa; 
 comhalta de Dháil Éireann nó de Sheanad Éireann; 
 s(h)ealbhóir oifige cáilithí nó poist cháilithigh; 
 s(h)ealbhóir oifige tofa nó oifige poiblí eile; nó 
 b(h)all de chomhlacht, t(h)oscaire do chomhlacht nó (h)ionadaí i gcomhlacht arna 

bhunú le comhaontú nó le socrú nó faoi chomhaontú nó faoi shocrú ina bhfuil an 
Stát ina pháirtí [alt 46(2)(b)(ii)]. 

 
Tá sé tábhachtach a thabhairt faoi deara, áfach, nach infheidhme an fhoráil sin ach 
amháin i gcás go bhfuil an t-iarrthóir, de bhua a p(h)oist nó a (h)oifige, i dteideal úsáid a 
bhaint as na seirbhísí/áiseanna a sholáthraítear as cistí poiblí.  Meabhraítear do 
shealbhóirí oifige tofa/poiblí gurb amhlaidh, maidir leis na háiseanna a chuirtear ar fáil 
dóibh, e.g. clúdaigh litreach réamhíoctha, stáiseanóireacht, cóiríocht oifige, teileafóin, etc., 
gur chun a n-úsáid féin chun críocha ionadaíochta poiblí a chuirtear ar fáil iad agus nach 
mór úsáid chun críocha toghcháin a chur i gcuntas i gcomhréir le Caibidil 3 de na 
treoirlínte seo. 

 Seirbhís saor in aisce arna soláthar ag duine aonair, lena n-áirítear úsáid 
mhótarfheithicil, theileafón príobháideach an duine etc., i gcás nach bhfuil an 
tseirbhís a sholáthraítear ina cuid d’obair nó de ghnó an duine [alt 46(2)(b)(iii)(I)].  
Tá sé tábhachtach a thabhairt faoi deara go mbaineann an tagairt san fhoráil áirithe 
seo den Acht [alt 46(2)(b)(iii)(I)] le duine aonair go sonrach agus le húsáid 
mhótarfheithicil duine aonair (mótarfheithicil amháin).  Má sholáthraíonn duine 
aonair níos mó ná feithicil amháin, féadfar a mheas gur síntiúis agus speansais 
toghcháin atá sna feithiclí breise.  Má sholáthraítear d’iarrthóir feithicil, ar le 
cuideachta, comhpháirtíocht, gnó, etc. í, ní mheastar gur seirbhís saor in aisce arna 
soláthar ag duine aonair í.  I gcúinsí den sórt sin, meastar gur síntiús agus 
speansas toghcháin atá in úsáid na feithicle.  Ní mór an costas tráchtála a 
bhaineann le feithicil den chineál céanna a fhruiliú ar feadh tréimhse den chineál 
céanna a dhéanamh amach chun a luach mar shíntiús a nochtadh agus chun an 
úsáid a baineadh aisti le linn na tréimhse toghcháin a nochtadh mar speansas 
toghcháin; 

 

  seirbhís arna soláthar ag toghchán ag fostaí páirtí polaitíochta, lena n-áirítear úsáid 
mhótarfheithicil an duine aonair, i gcás go n-íoctar luach saothair an fhostaí as 
acmhainní an pháirtí nó as cistí poiblí agus i gcás nach bhfuil an fostaí ag fáil aon 
chúitimh ná aon sochair chomhchineáil seachas a g(h)náthluach saothair (lena n-
áirítear forchúiteamh speansas) don tseirbhís sin [alt 46(2)(b)(iii)(II)]; 

 

  gnáthchlúdach sna meáin agus tarchur craolacháin ar raidió nó ar teilifís thar ceann 
an iarrthóra [alt 46(2)(b)(iv) agus (v)]; [Ní chlúdaítear anseo aon chostais léiriúcháin, 
ná costais eile, a bhaineann le craolachán dá leithéid.]; 

 

  speansais arna dtabhú nó íocaíochtaí arna ndéanamh ag páirtí polaitíochta thar 
ceann an iarrthóra, seachas síntiús airgid [alt 46(2)(b)(vi)]; 

 

 seirbhísí cuntasóra, nó duine eile, a fhostaítear go sonrach chun cabhrú le 
ceanglais an Achta a chomhlíonadh; 

 

 seirbhísí oifigeach pearsanaíochta ar lá na vótála. 
 

(d) Speansais arna dtabhú ag eagraíocht nó ag comhlacht (seachas páirtí 
polaitíochta cláraithe) 

 
2.1.11 Faoi mar a luadh i mír 2.1.10 thuas, ní mheastar gur síntiús don iarrthóir iad speansais 

arna dtabhú ag páirtí polaitíochta cláraithe thar ceann iarrthóra, agus is sa chás sin 
amháin is amhlaidh é sin [alt 46(2)(b)(vi)].  Mura bhfuil eagraíocht cláraithe i gClár na 
bPáirtithe Polaitíochta, ní mheastar gur páirtí polaitíochta é chun críocha an Achta.  Maidir 
leis sin, mar sin, meastar gur síntiúis don iarrthóir iad speansais a thabhaíonn "daoine 
eile" thar ceann iarrthóra agus bíonn na síntiúis sin faoi réir teorainneacha maidir le suim 
na síntiús is gá a nochtadh agus na rialacha a bhaineann le síntiúis thoirmiscthe (féach 
mír 2.3 thíos). 

(e) Iasachtaí d’iarrthóirí 
 
2.1.12 I gcás go soláthraíonn institiúid airgeadais iasacht d’iarrthóir agus gurb infheidhme na 

gnáthrialacha a ghabhann le hiasachtaí den sórt sin, ní mheastar gur síntiús don iarrthóir í 
an iasacht.  Mar sin féin, i gcás go soláthraíonn institiúid airgeadais iasacht d’iarrthóir i 
gcúinsí inarb ísle an t-ús a ghearrtar ná an ráta is ísle atá ar fáil ón institiúid airgeadais, nó 
i gcás nach n-aisíoctar an iasacht de réir na dtéarmaí agus na gcoinníollacha faoinar 
eisíodh an iasacht nó nach n-aisíoctar ach cuid den iasacht, féadfar a mheas gur síntiús é 
an sochar don iarrthóir agus, mar sin, féadfaidh sé bheith faoi réir theorainneacha na 
síntiús nach mór a nochtadh agus na dteorainneacha uasta is infheidhme i leith síntiús a 
bhféadfar glacadh leo. 
 

2.1.13 I gcás go dtugann duine aonair nó comhlacht, nach bhfuil ina institiúid airgeadais, iasacht 
d’iarrthóir, ní mór é a bheith soiléir gur iasacht bona fide í an iasacht a thairgtear.  
B’infheidhme an méid seo a leanas maidir leis sin: 
 

 faoi mar is amhlaidh i gcás iasachta ó institiúid airgeadais, ní mór na téarmaí agus 
coinníollacha is infheidhme i leith na hiasachta agus aisíocaíocht na hiasachta a 
bheith luaite go soiléir i scríbhinn. 

 

 tá ús le gearradh ar an iasacht ar ráta (cibé acu is ráta seasta nó ráta athraitheach 
é) lena léirítear an t-ús a ghearrann institiúidí airgeadais ar iasachtaí lena 
ngabhann suim agus fad den chineál céanna.  I gcás gurb ísle an t-ús a ghearrtar 
ná an ráta is ísle atá ar fáil ó institiúid airgeadais, meastar gur síntiús don iarrthóir é 
an sochar a thagann de bhua na difríochta i rátaí. 

 

 féadfaidh an Coimisiún um Chaighdeáin a éileamh go bhfeicfidh sé na téarmaí 
agus coinníollacha, lena n-áirítear an táille úis, is infheidhme i leith na hiasachta 
agus féadfaidh sé dearbhú a éileamh gur aisíocadh an iasacht de réir na dtéarmaí 
agus coinníollacha sin.  Mura n-aisíoctar an iasacht de réir na dtéarmaí agus 
coinníollacha, nó mura n-aisíoctar ach cuid di, féadfar a mheas gur síntiús don 
iarrthóir é an sochar a ghabhann le neamh-aisíocaíocht den sórt sin. 

 

2.2 Cuntas síntiús polaitíochta a oscailt agus a choinneáil ar bun  
 

2.2.1 Má fhaigheann iarrthóir, in aon bhliain féilire ar leith, síntiús airgid, ar mó a luach ná €100, 
déanfar cuntas síntiús polaitíochta a oscailt agus a choinneáil ar bun in institiúid 
airgeadais sa Stát [alt 48B(1)].  Ní mheastar go bhfuil comhar creidmheasa ina "institiúid 
airgeadais" chun críocha na reachtaíochta [alt 46(2)(aa)].  Ní mór don iarrthóir an síntiús 
sin agus aon síntiúis eile airgid, cibé luach atá orthu, a fhaigheann sé/sí a thaisceadh sa 
chuntas sin.  Ba chóir an cuntas a bheith ar leithligh ó aon chuntas pearsanta eile atá ag 
an iarrthóir.  Ba chóir tagairt d’fheachtas toghcháin an iarrthóra a bheith ann in ainm an 
chuntais agus ba chóir don iarrthóir a bheith ina s(h)ínitheoir údaraithe don chuntas.  Ní 
mór gach suim airgid arna dtarraingt amach as an gcuntas a úsáid chun toghadh an 
iarrthóra a chur chun cinn nó chun tionchar a imirt ar thoradh an toghcháin ar shlí eile [alt 
48B(2)(b)]. 
 

2.2.2 Má tá cuntas síntiús polaitíochta á fheidhmiú ag iarrthóir cheana féin, níor chóir dó/di 
cuntas síntiús polaitíochta ar leithligh a oscailt go sonrach don toghchán.   

2.2.3 I gcás go bhfuair iarrthóir síntiús airgid os cionn €100 sular ceapadh gníomhaire 

toghcháin, ní mór don iarrthóir cuntas síntiús polaitíochta a oscailt agus an chéad síntiús 
agus aon síntiúis airgid eile (cibé luach atá orthu) a fuair sé/sí sular ceapadh a 
g(h)níomhaire toghcháin a thaisceadh sa chuntas. 

 
2.2.4 I gcás go bhfuair iarrthóir nó a g(h)níomhaire toghcháin síntiús airgid os cionn €100 tar éis 

cheapadh an ghníomhaire toghcháin, ní mór don ghníomhaire toghcháin cuntas síntiús 
polaitíochta a oscailt agus an chéad síntiús agus aon síntiúis airgid eile, cibé luach atá 
orthu, a fuair an t-iarrthóir nó an gníomhaire toghcháin a thaisceadh sa chuntas sin [alt 
48B(1)(a)]. 

 
2.2.5 Ar bhonn an mhéid thuas, is féidir go gceanglófar ar an iarrthóir agus ar an ngníomhaire 

toghcháin araon cuntas síntiús polaitíochta a oscailt don toghchán uachtaránachta. Sna 
cúinsí sin, ba cheart na síntiúis airgid ar fad, cibé luach atá orthu, a fuair an t-iarrthóir nó 
an gníomhaire toghcháin tar éis oscailt chuntas síntiús polaitíochta an ghníomhaire 
toghcháin a thaisceadh i gcuntas an ghníomhaire toghcháin. Ní mór cuntas an iarrthóra 
agus cuntas an ghníomhaire toghcháin a nochtadh sa ráiteas síntiús toghchán 
uachtaránachta [alt 48B(1)(b)]. 
 

2.3 Síntiúis thoirmiscthe  
 
(a) Síntiúis gan ainm 

 
2.3.1 Tá sé toirmiscthe glacadh le síntiús gan ainm ar luach os cionn €100 [alt 47(1)].  Is síntiús 

gan ainm é an síntiús i gcás nach bhfuil ainm agus seoladh an tsíntiúsóra nó an 
ghníomhaire toghcháin ar eolas ag an iarrthóir. Is ar an bhfaighteoir atá an dualgas a 
chinntiú gurb eol ainm agus seoladh an tsíntiúsóra. Má fhaigheann iarrthóir nó gníomhaire 
toghcháin síntiús gan ainm atá toirmiscthe, ní mór don iarrthóir nó don ghníomhaire 
toghcháin é sin a fhógairt don Choimisiún um Chaighdeáin faoi cheann ceithre lá dhéag 
ón síntiús sin a fháil.  Ní mór don iarrthóir nó don ghníomhaire toghcháin an síntiús, nó a 
luach, a chur ar ais chuig an gCoimisiún um Chaighdeáin freisin [alt 47(2)]. 
 
(b) Síntiúis airgid thirim os cionn €200  

 
2.3.2 Tá sé toirmiscthe glacadh le síntiús airgid thirim ar luach os cionn €200 [alt 48A(1)(c)(iii)]. 

 
2.3.3 Má fhaightear síntiús den sórt sin, ní mór d’fhaighteoir an tsíntiúis, laistigh de 14 lá ón 

síntiús a fháil, an síntiús, nó an chuid de atá os cionn na teorann, a thabhairt ar ais don 
síntiúsóir agus taifead scríofa a choinneáil air sin ionas go bhféadfar é a chur ar fáil don 
Choimisiún um Chaighdeáin, más gá; nó, ní mór don fhaighteoir, laistigh de 14 lá ón 
síntiús a fháil, fógra a thabhairt don Choimisiún um Chaighdeáin faoin síntiús agus an 
síntiús, nó an chuid de atá os cionn na teorann, a chur ar ais chuig an gCoimisiún um 
Chaighdeáin [alt 48A(5)]. 

 
(c) Síntiúis os cionn €200 ó shíntiúsóir corparáideach neamhchláraithe  

 
2.3.4 Tá sé toirmiscthe glacadh le síntiús ar mó a luach ná €200 ó shíntiúsóir corparáideach [alt 

48AA(1)] ach amháin i gcás go bhfuil an síntiúsóir corparáideach cláraithe sa Chlár de 

Shíntiúsóirí Corparáideacha arna choimeád ar bun ag an gCoimisiún [alt 48AA(1)(i)] agus 
go ndéantar ráiteas thar ceann an tsíntiúsóra chorparáidigh (agus é á thabhairt in 
éineacht leis an síntiús don deontaí) ina ndeimhnítear gur cheadaigh an síntiúsóir 
corparáideach an síntiús [alt 48AA(1)(ii)]. Ní mór dearbhú reachtúil a bheith ag gabháil leis 
an ráiteas, dearbhú reachtúil ina ndeirtear go bhfuil an ráiteas ceart i ngach ponc 
ábhartha, de réir mar is fearr is eol don duine lena mbaineann agus mar a chreideann sé, 
agus go bhfuil gach gníomh réasúnach déanta ag an duine chun bheith deimhin de go 
bhfuil an ráiteas cruinn [alt 48AA(2)]. 
 

2.3.5 Má fhaightear síntiús ó shíntiúsóir corparáideach neamhchláraithe, ní mór d’fhaighteoir an 
tsíntiúis, laistigh de 14 lá ón síntiús a fháil, an síntiús, nó an chuid de atá os cionn na 
teorann más síntiús airgid é, a thabhairt ar ais don síntiúsóir agus taifead scríofa a 
choinneáil air sin ionas go bhféadfar é a chur ar fáil don Choimisiún um Chaighdeáin, más 
gá; nó, ní mór don fhaighteoir, laistigh de cheithre lá dhéag ón síntiús a fháil, fógra a 
thabhairt don Choimisiún um Chaighdeáin faoin síntiús agus an síntiús, nó an chuid de 
atá os cionn na teorann más síntiús airgid é, a chur ar ais chuig an gCoimisiún um 
Chaighdeáin [alt 48AA(6)].  
 
(d) Síntiúis ón gcoigríoch 

 
2.3.6 Tá toirmeasc ar iarrthóir nó ar ghníomhaire toghcháin glacadh le "síntiús ón gcoigríoch" 

[alt 48A(2)(a)].  Is é is síntiús ón gcoigríoch ann síntiús, cibé luach atá air, arna thabhairt 
ag duine (seachas saoránach Éireannach) ar a bhfuil cónaí lasmuigh d’oileán na hÉireann 
nó síntiús arna thabhairt ag comhlacht corpraithe nó neamhchorpraithe daoine nach bhfuil 
oifig ar oileán na hÉireann acu óna stiúrtar ceann amháin nó níos mó dá 
phríomhghníomhaíochtaí. Is ar fhaighteoir an tsíntiúis atá an dualgas é/í féin a shásamh 
go gcomhlíonann an síntiúsóir na critéir thuas. 
 

2.3.7 Ní mór don iarrthóir nó don ghníomhaire toghcháin síntiús toirmiscthe ón gcoigríoch a 
fhógairt don Choimisiún um Chaighdeáin agus é a chur ar ais chuige faoi cheann 14 lá ón 
síntiús a fháil.  Mar mhalairt air sin, féadfaidh an t-iarrthóir nó an gníomhaire toghcháin an 
síntiús a thabhairt ar ais don síntiúsóir [alt 48A(4)].  Má thugtar an síntiús ar ais don 
síntiúsóir, ní mór don iarrthóir nó don ghníomhaire toghcháin taifead scríofa a choinneáil 
air sin chun é a chur ar fáil don Choimisiún um Chaighdeáin, más gá. 
 
(e) Síntiúis os cionn na teorann forordaithe 

 
2.3.8 Is é €1,000 luach uasta an tsíntiúis/na síntiús lena bhféadfaidh iarrthóir nó gníomhaire 

toghcháin glacadh, go díreach nó trí idirghabhálaí, ó dhuine ar leith i mbliain féilire ar leith 
[alt 48A(1)(i)].  I gcás go dtugann duine níos mó ná síntiús amháin d’iarrthóir i mbliain ar 
leith, ní mór luach na síntiús a chomhiomlánú ionas go gcloífear leis an teorainn uasta [alt 
48A(3)]. 

 
2.3.9 Ní bhaineann an teorainn uasta le hoifig toghcheantair arna soláthar don iarrthóir ag duine 

nó, má sholáthraítear níos mó ná oifig amháin den sórt sin, le cibé ceann de na hoifigí a 
ainmníonn an t-iarrthóir i scríbhinn [alt 46(2)(b)(ii)].   

 
2.3.10 Is infheidhme an teorainn uasta, áfach, i leith síntiúis airgid arna bhfáil ag iarrthóir óna 

p(h)áirtí polaitíochta. Ní mór síntiúis airgid ó aon chraobh den pháirtí (lena n-áirítear 

ceanncheathrú an pháirtí) a chomhiomlánú ionas go gcloífear leis an teorainn uasta agus 
ní mór caitheamh leo mar shíntiús aonair ón bpáirtí [alt 46(2)(b)(iv)(d)]. 
 

2.3.11 Má thugann páirtí polaitíochta, seachas páirtí an iarrthóra é/í féin, suim os cionn €200 mar 
shíntiús don iarrthóir nó don ghníomhaire, ní mór dó clárú mar Shíntiúsóir Corparáideach. 
 

2.3.12 I gcás go bhfaightear síntiús agus go bhfuil sé toirmiscthe toisc é a bheith os cionn na 
teorann, ní mór don iarrthóir nó don ghníomhaire toghcháin é sin a fhógairt don 
Choimisiún um Chaighdeáin faoi cheann 14 lá ón síntiús sin a fháil agus an síntiús sin, nó 
an chuid sin den síntiús airgid atá os cionn na teorann, a chur ar ais chuig an gCoimisiún 
um Chaighdeáin.  Mar mhalairt air sin, féadfaidh an t-iarrthóir nó an gníomhaire toghcháin 
an síntiús, nó an chuid sin den síntiús airgid atá os cionn na teorann, a thabhairt ar ais 
don síntiúsóir agus taifead scríofa a choinneáil go ndearnadh amhlaidh d’fhonn an taifead 
a chur ar fáil don Choimisiún um Chaighdeáin, más gá [alt 48A]. 

 
 (f) Síntiúis thoirmiscthe eile 

 
2.3.13 De réir alt 24(1A) den Acht, i gcás síntiúsóirí aonair a thugann síntiúis, lena mbaineann 

luach iomlán os cionn €1,500 in aon bhliain féilire, do bheirt chomhaltaí nó níos mó den 
aon pháirtí polaitíochta amháin (nó do pháirtí polaitíochta agus do dhuine amháin nó níos 
mó dá chuid comhaltaí), ní mór do na síntiúsóirí féin ráiteas síntiús agus dearbhú reachtúil 
ina nochtar sonraí faoi na síntiúis a chur ar fáil don Choimisiún um Chaighdeáin.  Mura 
bhfuil sé ar intinn ag an síntiúsóir atá i gceist an ceanglas sin a chomhlíonadh, agus má tá 
iarrthóir nó gníomhaire toghcháin ar an eolas faoi sin, tá toirmeasc ar an iarrthóir nó ar an 
ngníomhaire toghcháin glacadh le síntiús ón síntiúsóir sin [alt 24A(2)]. 
 

2.3.14 Má fhaigheann iarrthóir nó gníomhaire toghcháin síntiús toirmiscthe den sórt sin, ní mór 
don iarrthóir é sin a fhógairt don Choimisiún um Chaighdeáin faoi cheann 14 lá ón síntiús 
sin a fháil.  Ní mór don iarrthóir nó don ghníomhaire toghcháin an síntiús, nó a luach, a 
chur ar ais chuig an gCoimisiún um Chaighdeáin freisin [alt 24A(3)]. 
 

2.3.15 Tá sé ina chion má loictear síntiús toirmiscthe a fhógairt, síntiús den sórt sin a chur ar ais 
nó a thabhairt ar ais don síntiúsóir, de réir mar is cuí [alt 61(2)(h)]. 
 

2.4. An cháipéisíocht reachtúil riachtanach a chur ar fáil tar éis an toghcháin  
 

2.4.1 Ní mór don ghníomhaire toghcháin, faoi cheann 56 lá tar éis lá na vótála (i.e., faoin 21 
Nollaig 2018), ráiteas síntiús agus dearbhú reachtúil a thabhairt don Choimisiún um 
Chaighdeáin [alt 48B(2)(a)].  Sa Ráiteas Síntiús, ní mór sonraí a thabhairt faoi gach 
síntiús ar mó a luach ná €600 a fuarthas i ndáil leis an toghchán.  Ní mór síntiúis atá 
tugtha ag an aon duine amháin don aon iarrthóir amháin i ndáil leis an toghchán a 
chomhiomlánú agus déileáil leo mar shíntiús amháin.  Ba chóir a thabhairt faoi deara go 
gciallaíonn an téarma "i ndáil leis an toghchán" síntiúis a fuarthas am ar bith roimh dháta 
an ordaithe lena gceaptar lá na vótála. Mar sin, níl sé teoranta don bhliain inar tionóladh 
an toghchán. 
 

2.4.2 Ní mór an ráiteas síntiús agus an dearbhú reachtúil a chur ar fáil cibé acu an bhfuair nó 
nach bhfuair an t-iarrthóir síntiús. Mura bhfuarthas aon síntiús, ní mór toradh "nialasach" a 
chur ar fáil don Choimisiún um Chaighdeáin.   

2.4.3 Más rud é go bhfuarthas síntiús airgid os cionn €100 agus gur ceanglaíodh ar an iarrthóir 
cuntas síntiús polaitíochta a oscailt (féach mír 2.2.1), nó má bhí cuntas síntiús polaitíochta 
ag an iarrthóir cheana féin, ní mór ráiteas ón institiúid airgeadais ina bhfuil an cuntas 
(ráiteas bainc) a chur ar fáil in éineacht leis an ráiteas síntiús [alt 48B(2)(b)]. Má osclaíodh 
cuntas nua síntiús polaitíochta, ní mór a shonrú sa ráiteas bainc na hidirbhearta (i.e. taiscí 
agus aistarraingtí) atá déanta i ndáil leis an gcuntas le linn na tréimhse dar tús an dáta ar 
ar osclaíodh an cuntas agus dar deireadh lá na vótála ag an toghchán. Má úsáideadh 
cuntas síntiús polaitíochta a bhí ann cheana féin, ní mór na hidirbhearta a rinneadh ar an 
gcuntas ón 1 Eanáir 2018 a shonrú sa ráiteas bainc.  Ní mór deimhniú síntiús airgid a 
bheith in éineacht leis an ráiteas síntiús freisin, á dheimhniú gur taisceadh sa chuntas 
gach síntiús airgid a fuarthas tar éis an cuntas a oscailt agus gur chun críocha thoghadh 
an iarrthóra a chur chun cinn a úsáideadh gach suim a cuireadh do dhochair an chuntais 
[alt 48B(2)(b)].  Ní mór an deimhniú a bheith sínithe ag an ngníomhaire toghcháin agus ní 
mór dearbhú reachtúil a chur ar fáil in éineacht leis. 

 
2.4.4 Tá sé ina chion loiceadh ráiteas síntiús agus an cháipéisíocht go léir a ghabhann leis a 

sheoladh chuig an gCoimisiún um Chaighdeáin faoi cheann 56 lá ó lá na vótála [alt 
61(1)(f)]. 
 

2.4.5 Déanfaidh Rúnaíocht an Choimisiúin um Chaighdeáin teagmháil leis na gníomhairí 
toghcháin uile agus cuirfidh sí na foirmeacha seo a leanas ar fáil lena gcomhlánú nuair is 
iomchuí: 
 

 Ráiteas síntiús 

 Deimhniú síntiús airgid 

 Ráiteas speansas toghcháin 

 Dearbhú reachtúil  
 
Beidh cabhair chun na foirmeacha a chomhlánú ar fáil freisin ach í a iarraidh. 
 

2.4.6 Fógrófar mioneasnaimh nó mionearráidí arna n-aimsiú ag an gCoimisiún um Chaighdeáin 
ar ráiteas síntiús toghcháin uachtaránachta don ghníomhaire toghcháin.  Má iarrtar ar an 
ngníomhaire náisiúnta a ráiteas speansas toghchán uachtaránachta a leasú, ní mór dó/di 
déanamh amhlaidh faoi cheann 14 lá [alt 4(2)]. 
 

2.4.7 Leagfaidh an Coimisiún um Chaighdeáin cóipeanna de ráitis síntiús toghchán 
uachtaránachta arna gcur ar fáil ag gníomhairí toghcháin faoi bhráid dhá Theach an 
Oireachtais agus cuirfear iad ar fáil go mbeidh an pobal in ann iad a imscrúdú in oifigí an 
Choimisiúin um Chaighdeáin [alt 57(1)(a)].  Foilsítear sonraí faoi na síntiúis a nochtadh ar 
shuíomh Gréasáin an Choimisiúin um Chaighdeáin.   
 

2.4.8 Coinníonn an Coimisiún um Chaighdeáin deimhnithe síntiús airgid/dearbhuithe reachtúla 
agus ráitis ó institiúidí airgeadais agus ní chuirtear ar taispeáint go poiblí ná ní nochtar ar 
bhealach eile iad, mura n-ordaíonn cúirt go ndéanfar amhlaidh nó más gá iad a nochtadh i 
dtaca le himscrúdú a bheidh á reáchtáil ag an gCoimisiún um Chaighdeáin [alt 57(2)]. 
 

2.4.9 Ní mór síntiúis ar luach os cionn €600, nó ar luach comhiomlán €600 ón aon duine 
amháin, a fuarthas le linn na bliana féilire roimhe, a bheith ar áireamh sa ráiteas síntiús 
toghchán uachtaránachta/dearbhú reachtúil agus sa cháipéisíocht ghaolmhar arna gcur 

isteach ag gníomhairí toghcháin.  Ní mór na hidirbhearta a rinneadh ar an gcuntas le linn 
na bliana féilire roimhe sin a shonrú sa ráiteas ón institiúid airgeadais. 

Caibidil 3 – Speansais 
 

3.1 Teorainneacha caiteachais don toghchán  
 

3.1.1 Is é €750,000 an teorainn caiteachais reachtúil i dtoghcháin uachtaránachta [alt 53]. Tá 
CBL san áireamh sa teorainn caiteachais.  Ní mór an caiteachas ar fad a dhéanann an 
gníomhaire toghcháin agus páirtí polaitíochta i leith iarrthóra a bheith faoi chuimsiú na 
teorann seo. 
 

3.2 Cad is speansais toghcháin ann?  
 
3.2.1 Foráiltear leis an reachtaíocht gurb é is speansais toghcháin ann ná na speansais sin 

agus na speansais sin amháin, atá leagtha amach sa sainmhíniú ar speansais toghcháin 
in Aguisín 1, agus a dhéantar a thabhú agus maoin, earraí nó seirbhísí á soláthar le 
húsáid ag an toghchán le linn na tréimhse toghcháin [alt 52(1)(a) agus an Sceideal leis an 
Acht] (an 28 Lúnasa 2018 go dtí an 26 Deireadh Fómhair 2018, agus an dá dháta sin san 
áireamh) chun: 

 

 toghadh iarrthóra a chur chun cinn nó cur ina choinne go díreach nó go 
hindíreach nó vótaí a lorg i bhfabhar iarrthóra nó ina c(h)oinne, 

 

 beartais nó beartas ar leith de chuid iarrthóra nó tuairimí iarrthóra, i dtaobh aon 
ghnó a bhaineann leis an toghchán, a chur i láthair nó ráitis iarrthóra i dtaobh 
beartas nó beartais iarrthóra eile sa toghchán uachtaránachta, a chur i láthair, nó 

 

 tionchar a imirt ar thoradh an toghcháin ar shlí eile. 
 

3.2.2 I gcás gur úsáideadh maoin, earraí nó seirbhísí, a soláthraíodh saor in aisce nó faoi bhun 
a gcostas, le linn na tréimhse toghcháin, meastar gur speansais toghcháin iad nach mór 
don ghníomhaire ábhartha a áireamh mar chaiteachas toghcháin ar a bpraghas tráchtála 
[alt 52(2)].  [Rud a d’fhéadfadh a bheith ina shampla de sin is ea cás go dtoilíonn 
cuideachta priontála litríocht toghcháin a sholáthar saor in aisce i gcás go gcosnódh a 
leithéid €1,500 de ghnáth.] Ní mór údarú a thabhairt go soláthrófar an t-ábhar sin agus é a 
áireamh ar a phraghas tráchtála lúide aon ghnáthlascaine a d’fhéadfadh a bheith ar fáil. 

 
3.2.3 D’fhéadfaí a áireamh le speansais toghcháin íocaíochtaí arna ndéanamh le hoibrithe 

íoctha feachtais i gcás go bhfaightear admháil. 
 
3.2.4 Ní féidir samplaí deifnídeacha a thabhairt sna treoirlínte seo ar gach cineál speansas 

toghcháin.  Mura bhfuil tú cinnte ar chóir cuntas a thabhairt i mír speansais mar speansais 
toghcháin nó nár chóir, ba chóir duit dul i dteagmháil le Rúnaíocht an Choimisiúin um 
Chaighdeáin le haghaidh comhairle. 

3.3 Cad nach speansais toghcháin ann? 
 

3.3.1 Tá an méid seo a leanas san áireamh leis na míreanna nach speansais toghcháin 
iad: 
 

 an costas le cóipeanna de chlár na dtoghthóirí a cheannach [mír 2(e) leis an 
Sceideal]; 

 

 íoc na héarlaise i leith an iarrthóra nó na speansas taistil agus eile arna 
dtabhú ag iarrthóir agus aontaitheoirí a fháil chun ainmniú an iarrthóra a 
aimsiú [mír 2(d) agus (dd) leis an Sceideal]; 

 

 speansais maireachtála réasúnacha (lena n-áirítear cóiríocht) iarrthóra agus 
oibrithe deonacha atá ag obair thar a c(h)eann [mír 2(f) leis an Sceideal].  
Faoin gceannteideal sin, le cois na gcostas cóiríochta, ceadaítear caiteachas 
chomh mór le €50 in aghaidh an duine in aghaidh an lae ar shólaistí, etc. 
agus ní gá cuntas a thabhairt ann. (Ciallaíonn sé sin nach meastar costais 
chóiríochta móide costais eile chomh mór le €50 an duine in aghaidh an lae 
mar speansais toghcháin); 
 

 aon oibrí íoctha feachtais a thabhaíonn mionspeansais nach mó ná €126.97 
óna c(h)uid acmhainní féin agus nach n-iarrann aisíocaíocht ón ngníomhaire 
toghcháin [mír 2(g) leis an Sceideal]. 

 
[TABHAIR FAOI DEARA:  Is é an t-aon dream ar féidir leis speansais a 
thabhú nó íocaíochtaí a dhéanamh ag toghchán go dleathach i ndáil le 
hiarrthóir ná gníomhaire toghcháin iarrthóra, nó duine arna (h)údarú ag an 
ngníomhaire sin chun speansais toghcháin a thabhú.  Dá réir sin, tá cion á 
dhéanamh ag aon duine eile a thabhaíonn speansais nó a dhéanann 
íocaíochtaí ag toghchán thar ceann iarrthóra. Ní mór do ghníomhairí 
toghcháin taifead a choinneáil ar gach mionspeansas nach bhfuil cuntas á 
thabhairt ann mar speansas toghcháin ina ráiteas speansas toghcháin.  Chun 
déileáil le haon cheisteanna a d’fhéadfadh teacht chun cinn maidir le cén fáth 
nach bhfuil speansais, i leith míreanna áirithe a úsáideadh le linn na tréimhse 
toghcháin, léirithe mar speansas toghcháin sa ráiteas speansas toghcháin, 
féadfaidh an Coimisiún um Chaighdeáin a éileamh go gcuirfear taifead ar 
gach "mionspeansas" (nach sáraíonn €126.97 in aon íocaíocht amháin) den 
sórt sin ar fáil dó.  D’fhéadfadh sonraisc, admhálacha agus dearbháin i leith 
mionspeansas a bheith ag teastáil freisin agus ba chóir don ghníomhaire 
toghcháin iad a choinneáil.  Ní chuirtear mionspeansais san áireamh agus 
iomlán na speansas toghcháin a tabhaíodh á ríomh.] 

 

 speansais toghcháin arna dtabhú i dtoghchán Uachtaránachta, Dála, Eorpach 
nó áitiúil roimhe agus a nochtadh i ráiteas speansas toghcháin a cuireadh ar 
fáil don Choimisiún um Chaighdeáin nó d’údarás áitiúil [mír 2(b) leis an 
Sceideal]. Níl aon ghá ann leis na speansais sin a thaifeadadh arís.  
[TABHAIR FAOI DEARA: Má tá sé i gceist ag iarrthóir úsáid nó athúsáid a 
bhaint as ábhar toghcháin a taifeadadh ar ráiteas speansas toghcháin cheana 
féin, ní mór dá g(h)níomhaire toghcháin é sin a fhógairt do Rúnaíocht an 

Choimisiúin um Chaighdeáin agus sonraí a sholáthar faoi na hábhair atá á n-
athúsáid agus faoin ráiteas speansas toghcháin ar ar taifeadadh roimhe iad.] 

 

 seirbhís saorphoist a sholáthraítear d’iarrthóirí trí An Post (i.e. Litir um 
Thoghcháin) [mír 2(a) leis an Sceideal; alt 22(2)(b)(i)].  Ba chóir a thabhairt 
faoi deara gurb iad na costais phostais an t-aon chostas nach meastar a 
bheith ina speansas toghcháin.  Is speansas toghcháin é an costas leis an 
mbileog/óráid toghcháin/Litir um Thoghcháin a tháirgeadh; 

 

 seirbhís saor in aisce arna soláthar ag duine aonair, lena n-áirítear úsáid a 
bhaint as mótarfheithicil, teileafón, etc. an duine, i gcás nach bhfuil an 
tseirbhís á soláthar mar chuid d’obair nó de ghnó an duine [mír 2(a) leis an 
Sceideal; alt 22(2)(b)(iii)(I)]. [TABHAIR FAOI DEARA: Tagraíonn an fhoráil 
seo den Acht go sonrach do dhuine aonair agus don úsáid as mótarfheithicil 
duine aonair (mótarfheithicil amháin).  Má sholáthraíonn duine aonair níos mó 
ná feithicil amháin, féadfar an úsáid as na feithiclí breise a mheas mar 
speansais toghcháin.  Má sholáthraítear feithicil, ar le cuideachta, 
comhpháirtíocht, gnó etc. í, d’iarrthóir, ní mheastar gur seirbhís saor in aisce 
arna soláthar ag duine aonair í.  I gcúinsí den sórt sin, meastar gur speansas 
toghcháin í úsáid na feithicle le linn na tréimhse toghcháin. Ní mór an costas 
tráchtála atá i gceist le feithicil den chineál céanna a fhruiliú ar feadh tréimhse 
den chineál céanna a dhéanamh amach chun an speansas toghcháin a 
ríomh.]; 

 

 i gcás go dtéann ball d’fhoireann sealbhóir oifige tofa/poiblí (e.g. cúntóir 
pearsanta, cúntóir taighde, etc.) ar shaoire bhliantúil agus go n-oibríonn sé/sí 
ar fheachtas toghcháin iarrthóra ar bhonn deonach le linn na tréimhse 
toghcháin, measfar an obair a bheith déanta mar sheirbhís saor in aisce agus 
ní mheasfar costas a t(h)uarastail agus é/í ag oibriú go deonach mar 
speansais toghcháin chun críche an Achta;  

 

 fíneálacha arna ngearradh ag orgáin an Stáit, e.g. fíneálacha páirceála agus 
bruscair;  

 

 seirbhís arna soláthar ag toghchán ag fostaí páirtí polaitíochta, lena n-áirítear 
úsáid mhótarfheithicil an duine aonair, i gcás go n-íoctar luach saothair an 
fhostaí as acmhainní an pháirtí nó as cistí poiblí agus i gcás nach bhfuil an 
fostaí ag fáil aon chúitimh ná aon sochair chomhchineáil seachas a 
g(h)náthluach saothair (lena n-áirítear forchúiteamh speansas) don tseirbhís 
sin [mír 2(a) leis an Sceideal; alt 22(2)(b)(iii)(II)].  I gcás go n-íoctar 
íocaíochtaí ragoibre le fostaí páirtí polaitíochta as uaireanta breise a oibriú de 
ghnáth, meastar gur "gnáthluach saothair" é agus ní mheastar gur speansas 
toghcháin é; 

 

 gnáthchlúdach na meán agus tarchur craolacháin ar an raidió nó ar an teilifís 
thar ceann iarrthóra nó páirtí polaitíochta [mír 2(a) leis an Sceideal; alt 
46(2)(b)].  Ní chlúdaítear anseo aon speansais ag an iarrthóir nó ag an 
ngníomhaire ar aon chostais léiriúcháin, ná aon chostais eile, a ghabhann le 
hábhar a tharchur ar an raidió nó ar an teilifís; 

 seirbhísí cuntasóra, nó duine eile (beag beann ar cé acu a íoctar nó nach n-
íoctar é/í), a fhostaítear chun a chinntiú go gcomhlíonfar ceanglais an Achta 
agus chun na críche sin go sonrach; 

 

 úsáid oifigí ar le páirtí polaitíochta iad agus a chuirtear ar fáil d’iarrthóir le 
húsáid ag an toghchán.  Ní gá measchostas cíosa a chur síos d’úsáid oifigí 
den sórt sin.  Tá costais teasa, solais, teileafón, etc., a thabhaítear chun 
críocha toghcháin ag oifigí den sórt sin le linn na tréimhse toghcháin ina 
speansais toghcháin.   

 
3.3.2 Tá samplaí de roinnt míreanna coitianta nach bhfuil ina speansais toghcháin agus a 

taifeadadh mar speansais toghcháin ag toghcháin roimhe seo leagtha amach in Aguisín 3. 
 

3.3.3 D’fhéadfadh gur gá speansais áirithe a thabhú thar ceann an iarrthóra d’fhonn cabhrú lena 
rannpháirtíocht i bpróiseas an toghcháin nó d’fhonn cabhrú le tuiscint ar an reachtaíocht 
ábhartha.  Ní mheasann an Coimisiún um Chaighdeáin na speansais sin a bheith ina 
gcuid de chaiteachas toghcháin iarrthóra nó páirtí polaitíochta.  D’fhéadfadh an méid seo 
a leanas a bheith san áireamh le samplaí: 
 

 costais bhreise le haghaidh cúram leanaí; 
 

 costas athsholáthairtí oibre; 
 

 cead neamhláithreachta le pá; 
 

 ús iasachta agus táillí bainc; 
 

 costais a bhaineann le cruinnithe arna dtionól chun rannpháirtithe ag an toghchán a 
chur ar an eolas faoi cheanglais na reachtaíochta toghcháin (e.g. seomraí a fháil ar 
cíos, cáipéisí, soláthairtí, taisteal). 

 

3.4 "An Tréimhse Toghcháin" - na dátaí a bhfuil feidhm ag an teorainn 
caiteachais eatarthu 
 

3.4.1 Baineann na teorainneacha caiteachais ag an toghchán uachtaránachta le gach speansas 
arna dtabhú agus le gach íocaíocht arna ndéanamh agus maoin, earraí nó seirbhísí á 
soláthar lena n-úsáid chun críocha toghcháin le linn na tréimhse dar tosach dháta an 
ordaithe lena gceaptar lá na vótála agus dar críoch lá na vótála féin, agus an dá dháta sin 
san áireamh.  Beidh an tréimhse toghcháin don toghchán uachtaránachta 2018 ar siúl ón 
28 Lúnasa 2018 go dtí an 26 Deireadh Fómháir 2018, agus an dá dháta sin san áireamh. 
 

3.4.2 Is cuma cathain a thabhaítear speansais nó a dhéantar íocaíochtaí, ní mór cuntas a 
thabhairt iontu má bhaineann siad le maoin, le hearraí nó le seirbhísí a úsáidtear chun 
críocha toghcháin le linn na tréimhse toghcháin.  Dá réir sin, ní mór cuntais a thabhairt i 
speansais a tabhaíodh nó in íocaíochtaí a rinneadh ag tráth ar bith roimh dháta an 
ordaithe lena gceaptar lá na vótála ar mhaoin, earraí nó ar sheirbhísí a úsáidtear le linn 
thréimhse an toghcháin [alt 51(1)(a)]. 

3.4.3 Má thabhaítear speansais nó má dhéantar íocaíochtaí ar mhaoin, ar earraí nó ar 
sheirbhísí nár úsáideadh, nó nár úsáideadh ach cuid díobh, le linn na tréimhse toghcháin, 
ní gá cuntas a thabhairt sa chuid nár úsáideadh.  Ar an dul céanna, ní gá cuntas a 
thabhairt i speansais arna dtabhú nó in íocaíochtaí arna ndéanamh i leith maoine, earraí 
nó seirbhísí a úsáideadh roimh thús na tréimhse toghcháin nó a úsáideadh tar éis na 
tréimhse toghcháin.  Is iad seo a leanas roinnt samplaí de sin: 

 

 ábhar poiblíochta arna scaipeadh ag iarrthóirí/páirtithe polaitíochta sular cuireadh 
tús leis an tréimhse toghcháin; 

 costais árachais nó chíosa a bhain le háitreabh feachtais sa mhéid is go 
mbaineann na costais le tréimhse roimh an tréimhse toghcháin agus/nó tar éis na 
tréimhse toghcháin; 

 Fógráin "bhuíochais" arna scaipeadh i ndiaidh an toghcháin. 

 Póstaeir a thógáil anuas 
 

3.4.4 Má fhoilsítear fógrán i nuachtán nó i dtréimhseachán eile ar a bhfuil dáta foilsithe (i.e. an 
dáta clóite ar an bpáipéar) atá le linn na tréimhse toghcháin, measfar gur speansas 
toghcháin é an fógrán.  Má tá an dáta foilseacháin roimh an tréimhse toghcháin nó tar éis 
na tréimhse toghcháin, ní mheastar gur speansas toghcháin é an fógrán. 
 

3.4.5 Déanfar costas pobalbhreithe nó suirbhé eile den chineál céanna a dhéantar laistigh de 
60 lá roimh lá na vótála a mheas mar speansas toghcháin [mír 1(g) leis an Sceideal]. 
 

3.5. Daoine a d’fhéadfadh a bheith ag tabhú caiteachais gan údarú orthu féin 
chun iarrthóirí sa toghchán a chur chun cinn nó cur i gcoinne iarrthóirí sa 
toghchán 
 

3.5.1 Moltar do gach iarrthóir bheith ar an eolas faoi aon chaiteachas den sórt sin atá á 
thabhú thar a c(h)eann ag daoine eile.  Má thagann iarrthóir ar eolas go bhfuil duine, 
seachas a g(h)níomhaire toghcháin, ag tabhú speansas thar a c(h)eann ag an 
toghchán, ba chóir don iarrthóir a chinntiú go mbeidh an caiteachas sin údaraithe ag 
a g(h)níomhaire.  Murar údaraíodh é, ba chóir don iarrthóir, más gá, an scéal a chur 
ar a shúile don Choimisiún um Chaighdeáin agus déanfar an beart cuí.  

(a) Caiteachas ag "daoine eile" 
 

3.5.2 Tá caiteachas arna dhéanamh ag "daoine eile", i.e. iad sin nach bhfuil nasctha le 
hiarrthóir nó le páirtí polaitíochta, ceadaithe faoin reachtaíocht ar choinníoll go bhfuil fógra 
tugtha ag an duine eile don Choimisiún um Chaighdeáin go bhfuil sé ar intinn aige/aici 
speansais toghcháin a thabhú.  Má fhaigheann gníomhaire toghcháin amach go bhfuil aon 
duine nó aon ghrúpa ag tabhú speansas chun a (h)iarrthóir a chur chun cinn nó chun cur i 
gcoinne a (h)iarrthóra, ba chóir don ghníomhaire a fhiafraí den Choimisiún um 
Chaighdeáin an bhfuil deimhniú údarúcháin tugtha ag an gCoimisiún um Chaighdeáin don 
duine nó don ghrúpa sin chun speansais a thabhú ar an tslí sin.  Mura bhfuil Deimhniú 
eisithe, d’fhéadfadh cion a bheith á dhéanamh ag an duine nó ag an ngrúpa. [alt 52(4)] 
 

3.5.3 Ní féidir fógraí nó fógráin a chur i nuachtáin, in irisí nó i dtréimhseacháin eile ina gcuirtear 
leasanna iarrthóra chun cinn nó ina gcuirtear i gcoinne leasanna iarrthóra ach amháin i 
gcás go n-iarrann an t-iarrthóir, gníomhaire toghcháin an iarrthóra, nó duine arna údarú i 

scríbhinn ag an iarrthóir nó ag ceachtar gníomhaire go ndéanfar amhlaidh.  Féadfaidh 
"daoine eile" fógraíocht i nuachtáin a shocrú má sholáthraíonn siad don fhoilsitheoir 
deimhniú údarúcháin ón gCoimisiún um Chaighdeáin lena ndearbhaítear go bhfuil an 
fhaisnéis ábhartha curtha ar fáil i scríbhinn don Choimisiún um Chaighdeáin acu [alt 
52(6)]. Tabharfaidh an Coimisiún um Chaighdeáin fógra d’eagarthóirí/d’fhoilsitheoirí faoi 
fhorálacha an Achta ina leith sin. 

 
3.5.4  Is féidir fógraí nó fógráin a chur i nuachtáin, in irisí nó i dtréimhseacháin eile lena gcuirtear 

leasanna páirtí polaitíochta nó iarrthóra chun cinn nó lena gcuirtear i gcoinne leasanna 
páirtí polaitíochta nó iarrthóra i gcás, agus sa chás seo amháin, go n-iarrann iarrthóir, 
gníomhaire toghcháin iarrthóra, nó duine atá údaraithe i scríbhinn ag an iarrthóir nó ag 
ceachtar gníomhaire go ndéanfar amhlaidh [alt 52(9)]. 

 
3.5.5 Féadfaidh "daoine eile" fógraí nó fógráin a chur i nuachtáin, in irisí nó i dtréimhseacháin 

má sholáthraíonn siad deimhniú údarúcháin ón gCoimisiún um Chaighdeáin don 
fhoilsitheoir lena ndearbhaítear go bhfuil a n-oibleagáidí dlíthiúla comhlíonta acu [alt 
52(10)]. Eisíonn an Coimisiún um Chaighdeáin an deimhniú sin nuair atá an fhaisnéis 
ábhartha go léir faighte ón duine eile. Fógróidh an Coimisiún um Chaighdeáin ceanglais 
an Achta maidir leis sin d’fhoilsitheoirí. 

 
(b) Caiteachas arna thabhú ag eagraíocht páirtí áitiúil 

 
3.5.6 Ní cheadaítear do pháirtí polaitíochta aon chaiteachas ar leithligh nó aon chaiteachas 

breise os cionn na teorann reachtúla caiteachais a dhéanamh.  Ba chóir aon chaiteachas 
arna thabhú ag eagraíocht áitiúil páirtí thar ceann an iarrthóra a bheith údaraithe ag an 
ngníomhaire toghcháin agus cuntas tugtha ann i ráiteas speansas toghcháin an 
ghníomhaire toghcháin. 
 
(c) Caiteachas arna thabhú ag daoine/comhlachtaí a mheastar a bheith nasctha 
le hiarrthóir 

 
3.5.7 Má tá duine nó grúpa, a measann an Coimisiún um Chaighdeáin a bheith bainteach nó 

nasctha le hiarrthóir nó faoi thionchar nó rialú iarrthóra, ag tabhú speansas ag an 
toghchán d’fhonn an t-iarrthóir a chur chun cinn nó chun cur i gcoinne iarrthóra eile ag an 
toghchán, ba chóir do ghníomhairí toghcháin a bheith ar an eolas go measfar na 
speansais sin a bheith ina gcuid de speansais toghcháin an chéad iarrthóra agus nach 
mór do ghníomhaire toghcháin an iarrthóra sin cuntas a thabhairt iontu as suim theorainn 
caiteachais an iarrthóra (i.e. an chuid sin den teorainn atá coinnithe ag an iarrthóir).  Má 
thugtar, de bharr an chaiteachais sin, caiteachas arna thabhú ag gníomhaire toghcháin an 
iarrthóra os cionn na teorann ábhartha, beidh cion déanta.  

 
3.5.8 Mar gheall go bhféadfar an caiteachas sin arna thabhú ag daoine/grúpaí áirithe a mheas 

ar deireadh mar chaiteachas arna thabhú thar ceann a n-iarrthóirí, tá sé tábhachtach go 
mbeidh gníomhairí toghcháin ar an eolas faoi ghníomhaíochtaí grúpaí nó daoine aonair 
den sórt sin agus, más gá, cúrsaí den sórt sin a chur ar a shúile don Choimisiún um 
Chaighdeáin. 

(d) Speansais Toghcháin a íoctar as cistí poiblí 
 

3.5.9  I gcás go n-úsáidtear maoin, seirbhísí nó áiseanna a íoctar as cistí poiblí chun críocha 
toghcháin, ní mór costas na húsáide sin a aisíoc leis an soláthraí lena mbaineann. Ní mór 
cuntas a thabhairt i gcostais den sórt sin mar speansas toghcháin ansin [tá Sceideal 2(c) 
scriosta - Kelly v An tAire Comhshaoil agus Daoine Eile [2002] 4 I.R. 191]. Ní mór do 
ghníomhaire toghcháin an iarrthóra úsáid an ábhair sin a údarú. Is faoin ngníomhaire 
toghcháin ábhartha agus faoin iarrthóir, i gcomhairle le soláthraí na maoine, na seirbhísí 
nó na n-áiseanna, atá sé luach na húsáide a chinneadh chun críocha toghcháin le linn na 
tréimhse toghcháin agus cuntas a thabhairt san úsáid sa ráiteas speansas toghcháin. 
[Samplaí den chineál caiteachais sin iad úsáid áiseanna arna gcistiú ag an bpobal amhail 
clúdaigh litreach réamhíoctha, teileafóin, am foirne, etc.] 

 
3.5.10  D’fhéadfadh go mbeadh ar iarrthóirí atá ina sealbhóirí oifige tofa/poiblí cumarsáid a 

dhéanamh leis na toghthóirí le linn na tréimhse toghcháin.  Sna cúinsí sin, i gcás go 
n-íoctar costais le cistí poiblí, is gá idirdhealú a dhéanamh idir úsáid acmhainní poiblí 
chun gnáthghnó ionadaíochta a dhéanamh agus úsáid acmhainní poiblí chun 
críocha toghcháin.   Ní mór aon úsáid as a n-áiseanna a n-íoctar astu le cistí poiblí 
chun a gcríoch toghcháin féin a chur i gcuntas mar speansas toghcháin. 

 
3.5.11 Má úsáideann iarrthóir, le linn na tréimhse toghcháin, ábhair a n-íoctar astu le cistí 

poiblí chun aon chineál cumarsáide a sheoladh chuig aon duine de na toghthóirí gan 
iarraidh, measfar gur úsáideadh na hábhair chun críocha toghcháin agus caithfear 
na costais a áireamh mar speansas toghcháin ar a luach tráchtála iomlán.   
 

3.5.12 I gcás go n-ardaítear fiosrú nua le hiarrthóir ina c(h)áil mar iarrthóir (lena n-áirítear 
fiosrú nár ardaíodh leis an iarrthóir roimh an toghchán) le linn dó/di a bheith ag 
canbhasáil agus go n-úsáidtear áiseanna, a n-íoctar as a gcostas as cistí poiblí, 
chun freagairt don fhiosrú, measfar gur úsáideadh na háiseanna sin chun críocha 
toghcháin.  Tá am arna chaitheamh ag baill foirne agus iad ag freagairt don fhiosrú 
san áireamh leis sin (ach amháin sa chás go bhfuil baill foirne den sórt sin ag obair 
ar fheachtas an iarrthóra go deonach). 

 
3.5.13 Meabhraítear do Chomhaltaí den Oireachtas gur chun a n-úsáid féin mar 

ionadaithe poiblí a chuirtear áiseanna a n-íoctar astu le cistí poiblí ar fáil.  Níor chóir 
na háiseanna sin a n-íoctar astu le cistí poiblí a chur ar fáil d’iarrthóirí eile chun 
críocha toghcháin agus, dá gcuirfí ar fáil iad chun na gcríoch sin, d’fhéadfadh go 
mbeadh iarmhairtí suntasacha ann faoi na hAchtanna um Eitic in Oifigí Poiblí, 1995 
agus 2001, de bhreis ar iad a bheith ina speansas toghcháin nach mór a chur i 
gcuntas.   

 

3.6 Sonraisc a íoc le soláthraithe 
 

3.6.1 Ní mór éilimh ó sholáthraithe ar íocaíocht le haghaidh speansas toghcháin a bheith 
faighte ag an ngníomhaire toghcháin faoi cheann 45 lá i ndiaidh lá na vótála (i.e. an 10 
Nollaig 2018).  Ní féidir leis an ngníomhaire toghcháin éilimh a fhaightear i ndiaidh an dáta 
sin a íoc [alt 54].  Tá sé ina chion íocaíocht a dhéanamh má fhaightear an t-éileamh tar 
éis do na 45 lá a bheith caite.  Chun cnámh spairne a sheachaint, tá sé an-tábhachtach 
go gcuirfeadh gníomhairí a soláthraithe ar an eolas faoin gceanglas sin agus orduithe le 

haghaidh maoine, earraí nó seirbhísí á ndéanamh acu.  Cé nach féidir na héilimh sin a 
íoc, meastar gur speansais toghcháin fós iad agus ní mór cuntas a thabhairt iontu sa 
ráiteas speansas toghcháin a chuirtear ar fáil don Choimisiún um Chaighdeáin. 
 

3.7  Ráiteas Speansas Toghcháin a chur ar fáil tar éis an toghcháin 
 

3.7.1 Seolfaidh an Coimisiún um Chaighdeáin ráiteas speansas toghcháin agus foirm 
dearbhaithe reachtúil chuig gach gníomhaire toghcháin. Is féidir dul i dteagmháil le 
foireann rúnaíocht an Choimisiúin um Chaighdeáin ag sipo@sipo.ie má bhíonn 
cabhair ag teastáil. Beidh rúnaíocht an Choimisiúin um Chaighdeáin ar fáil freisin 
chun bualadh le gníomhairí toghcháin le haghaidh cabhair a thabhairt agus an fhoirm 
á comhlánú.  Ní mór an fhoirm chomhlánaithe a bheith faighte ag an gCoimisiún um 
Chaighdeáin faoi cheann 56 lá i ndiaidh lá na vótála (i.e. an 21 Nollaig 2018).   

 
3.7.2 Ní mór na nithe seo a leanas a áireamh sa ráiteas speansas toghcháin: 

 

 sonraí faoi gach speansas arna dtabhú agus faoi gach íocaíocht arna ndéanamh 
ag an ngníomhaire toghcháin agus ag a d(h)aoine údaraithe, lena n-áirítear 
soláthairtí maoine, earraí nó seirbhísí saor in aisce nó faoi bhun costais a 
úsáideadh le linn na tréimhse toghcháin; 

 

 sonraí faoi dhaoine údaraithe, lena n-áirítear an tsuim a údaraíodh do gach duine a 
chaitheamh agus na suimeanna iarbhír a chaith siad; 

 

 sonraí faoi aon éilimh ar íocaíocht atá ina gcnámh spairne [alt 55]; 
 

 faisnéis a bhaineann le héilimh dhéanacha ar íocaíocht (i.e. éilimh a fhaightear 
breis is 45 lá tar éis lá na vótála) [alt 54]; 

 

 sonraí faoi speansais arna dtabhú i leith earraí, maoine nó seirbhísí a úsáideadh le 
linn na tréimhse toghcháin sa chás gur íocadh as costais na n-earraí, na maoine nó 
na seirbhísí as cistí poiblí. 

 
3.7.3 Féadfaidh an Coimisiún um Chaighdeáin a éileamh go gcuirfear taifead mionspeansas ar 

fáil dó freisin chun déileáil le haon cheisteanna a d’fhéadfadh teacht chun cinn maidir le 
cén fáth nach bhfuil speansais i leith míreanna áirithe a úsáideadh le linn na tréimhse 
toghcháin le feiceáil mar speansas toghcháin ar an ráiteas speansas toghcháin.  Ní 
bheidh mionspeansais san áireamh agus na speansais toghcháin iomlána arna dtabhú á 
ríomh (féach mír 3.3.1(iii) le haghaidh sainmhíniú ar "mionspeansais"). 
 

3.7.4 Ní mór sonraisc, admhálacha nó dearbháin le haghaidh gach íocaíochta as speansais 
toghcháin os cionn €126.97 a áireamh sa ráiteas speansas Toghcháin [alt 52(8)].  
Coimeádann an Coimisiún um Chaighdeáin an ceart aige féin aon sonrasc, admháil nó 
dearbhán a iarraidh i gcás mír chaiteachais arna luacháil ar luach is lú ná €126.97 agus 
atá le feiceáil ar ráiteas speansas Toghcháin nó ar thaifead mionspeansas. 
 

3.7.5 Fógrófar mioneasnaimh nó mionearráidí arna n-aimsiú ag an gCoimisiún um Chaighdeáin 
ar ráiteas speansas toghcháin don ghníomhaire toghcháin.  Má iarrtar ar an ngníomhaire 

náisiúnta a ráiteas speansas toghcháin a leasú, ní mór dó/di déanamh amhlaidh faoi 
cheann 14 lá [alt 56(2A)]. 
 

3.7.6 Leagfaidh an Coimisiún um Chaighdeáin na foirmeacha don ráiteas speansas toghcháin 
faoi bhráid an dá Theach den Oireachtas [alt 57(1)] agus cuirfear iad ar fáil le go mbeidh 
an pobal in ann iad a imscrúdú agus a chóipeáil [alt 73].  Cuirfear sonraí achoimre faoin 
gcaiteachas arna thabhú san áireamh i dtuarascáil chuig an gCathaoirleach ar Dháil 
Éireann [alt 4(1)] agus cuirfear iad os comhair an dá Theach den Oireachtas [alt 4(5)]. 
Foilseofar na Ráitis agus an tuarascáil ar shuíomh Gréasáin an Choimisiúin um 
Chaighdeáin. 

 

3.8. Aisíocaíocht a éileamh le haghaidh speansais toghcháin 
 
3.8.1 Tá iarrthóir incháilithe i dteideal iarratas a dhéanamh ar aisíocaíocht speansas toghcháin.  

D’fhonn cáiliú le haghaidh aisíocaíochta: 
 

 ní mór don iarrthóir bheith tofa [alt 21A(1)(a)(i)]; nó 

 ní mór an líon is mó vótaí a fuair an t-iarrthóir ag aon chéim den chomhaireamh 
vótaí a bheith níos mó ná ceathrú amháin den chuóta, i gcás nár toghadh é/í [alt 
21A(1)(a)(ii)]. 

 
3.8.2 Is é an tsuim uasta a fhéadfar a aisíoc ná €200,000 nó suim iarbhír na speansas 

toghcháin arna dtabhú thar ceann an iarrthóra, cibé acu is ísle [alt 21A(1)(b)] 
 
3.8.3 Agus suim na haisíocaíochta á ríomh, ba chóir a thabhairt faoi deara go bhféadfar cuntas 

a thabhairt i speansais ar thabhaigh “daoine eile” iad thar ceann an iarrthóra agus ar thug 
gníomhaire toghcháin an iarrthóra cuntas iontu. 

 
3.8.4 D’fhonn aisíocaíocht le haghaidh speansais toghcháin iarrthóra incháilithe a dheimhniú, ní 

mór an cháipéisíocht reachtúil seo a leanas a bheith faighte ag an gCoimisiún um 
Chaighdeáin [alt 21A(1)(d)]: 

 

 ráiteas speansas toghchán uachtaránachta/dearbhú reachtúil atá comhlánaithe; 

 sonraisc, dearbháin nó admhálacha tacaíochta; 

 ráiteas síntiús toghchán uachtaránachta, dearbhú reachtúil agus deimhniú síntiús 
airgid atá comhlánaithe. 

 
3.8.5 Nuair a bheidh an cháipéisíocht reachtúil ábhartha faighte ag an gCoimisiún um 

Chaighdeáin agus nuair a bheidh sé sásta gur comhlánaíodh i gceart í, eiseoidh sé 
iarratas ar aisíocaíocht don iarrthóir.  Ní eiseoidh an Coimisiún um Chaighdeáin aon 
iarratas ar aisíocaíocht speansas toghcháin go dtí go bhfaighfear an cháipéisíocht agus í 
comhlánaithe i gceart. 

 
3.8.6 Ar an iarratas comhlánaithe a fháil, deimhneoidh an Coimisiún um Chaighdeáin don Roinn 

Caiteachais Phoiblí agus Athchóirithe an tsuim ba chóir a aisíoc leis an iarrthóir.  Is trí 
ríomhaistriú airgid a dhéanann an Roinn Caiteachais Phoiblí agus Athchóirithe speansais 
toghcháin a aisíoc. D’fhonn na speansais sin a íoc isteach i gcuntas bainc an iarrthóra, 
teastaíonn ón Roinn sonraí cuntas bainc agus sonraí teagmhála an iarrthóra. Ní chuirtear 
an fhaisnéis sin ar fáil don phobal. 

3.8.7 Déanann an Roinn Caiteachais Phoiblí agus Athchóirithe an aisíocaíocht leis an iarrthóir 

agus ní mheastar gur síntiús don iarrthóir í [alt 21A(1)(a) agus alt 21A(1)(c)]. 
 
3.8.8 Ní cheanglaítear leis an Acht ar iarrthóir aon chuid den aisíocaíocht a thabhairt ar aghaidh 

dá p(h)áirtí polaitíochta.  Má thugann iarrthóir aisíocaíocht ar aghaidh do pháirtí 
polaitíochta an iarrthóra, ní cheanglaítear ar an bpáirtí é a nochtadh mar shíntiús ach 
amháin i gcás go bhfuil an tsuim a tugadh ar aghaidh níos mó ná €1,500 os cionn na 
suime iomláine a chaith an páirtí ar an iarrthóir ag an toghchán. 

Caibidil 4   Cionta agus Pionóis  
 

4.1 Is mar seo a leanas atá na hiarmhairtí ar róchaitheamh sa toghchán: 
 

 is cion coiriúil é lena ngabhann fíneáil [alt 61(1)(a) agus alt 61(2)(a)]; 
 

 féadfar an toghchán a cheistiú le hachainí chuig an Ard-Chúirt chun go gcuirtear 
toradh an toghcháin ar ceal más féidir a thaispeáint go ndeachaigh an 
róchaiteachas i bhfeidhm go hábhartha ar thoradh an toghcháin [alt 62]; 

 

 déantar róchaiteachas gníomhaire toghcháin a bhaint as aisíocaíocht an iarrthóra 
[alt 40(b)]. 

 

4.2 Cionta agus pionóis is infheidhme maidir le hiarrthóirí agus le gníomhairí ag 
an toghchán 
 

4.2.1 Má thabhaíonn duine caiteachas nó má dhéanann sé nó sí íocaíocht i ndáil leis an 
toghchán, gan é nó í a bheith údaraithe déanamh amhlaidh, féadfar fíneáil a ghearradh 
air/uirthi ar a c(h)iontú [alt 61(1)].  
 

4.2.2 Is fíneáil é an pionós má fhaightear gníomhaire toghcháin ciontach sa chion go 
ndeachthas os cionn na teorann caiteachais [alt 61(2)(a)]. 
 

4.2.3 Féadfar fíneáil a ghearradh as íocaíocht éileamh arna bhfáil níos mó ná 45 lá tar éis lá na 
vótála (i.e. tar éis an 10 Nollaig 2018) [alt 61(2)(b)]. 
 

4.2.4 Má loictear na fiosruithe sin a dhéanamh agus na taifid sin a choinneáil ar bun, mar atá 
riachtanach d’fhonn ráiteas speansas toghcháin a chur ar fáil agus dearbhú reachtúil a 
dhéanamh, féadfar fíneáil a ghearradh ar dhuine [alt 61(2)(e)]. 
 

4.2.5 Má loictear ráiteas speansas toghcháin agus dearbhú reachtúil a chur ar fáil don 
Choimisiún um Chaighdeáin faoin spriocdháta reachtúil (i.e., an 21 Nollaig 2018), féadfar 
fíneáil a ghearradh ar dhuine chomh maith le fíneáil leanúnach le haghaidh gach lae, i 
ndiaidh ciontaithe, dá mbíonn an ráiteas agus dearbhú fós amuigh [alt 61(2)(c)]. 
 

4.2.6 Má loictear faisnéis fhorlíontach, a bhaineann le ráiteas speansas toghcháin, a chur ar fáil 
de réir mar a iarrann an Coimisiún um Chaighdeáin, féadfar fíneáil a ghearradh ar dhuine 
[alt 61(2)(e), alt 43(2)(e) agus alt 43(5)(a)]. 
 

4.2.7 Má chuirtear ráiteas speansas toghcháin atá bréagach nó míthreorach ar fáil don 
Choimisiún um Chaighdeáin go feasach, féadfar fíneáil agus/nó trí bliana príosúnachta a 
ghearradh ar dhuine [alt 61(2)(d)]. 
 

4.2.8 Má loictear cóip d’ordú cúirte le haghaidh íocaíochta ar éileamh atá ina chnámh spairne a 
chur ar fáil don Choimisiún um Chaighdeáin, faoi cheann 7 lá ó dháta an ordaithe cúirte 
sin, féadfar fíneáil a ghearradh ar dhuine [alt 61(2)(e)]. 

4.2.9 Tá sé ina chion má loictear síntiús toirmiscthe a fhógairt don Choimisiún um 
Chaighdeáin, síntiús den sórt sin a chur ar ais, de réir mar is cuí, don Choimisiún um 
Chaighdeáin, nó é a thabhairt ar ais don síntiúsóir, de réir mar is cuí. Féadfar fíneáil 
a ghearradh dá bharr sin [alt 61(2)(h) agus 61(2)(i)]. 
 

4.2.11 Má loictear ráiteas síntiús toghchán uachtaránachta/dearbhú reachtúil agus 
deimhniú síntiús airgid agus, nuair is gá, ráiteas ó institiúid airgeadais a chur ar fáil 
don Choimisiún um Chaighdeáin roimh an spriocdháta reachtúil, féadfar fíneáil a 
ghearradh. De bhreis air sin, féadfar fíneáil leanúnach a ghearradh le haghaidh gach 
lae, i ndiaidh ciontaithe, dá mbíonn an t-ábhar fós amuigh [alt 61(2)(f)]. 
 

4.2.12 Má dhéantar ráiteas síntiús toghchán uachtaránachta/dearbhú reachtúil, deimhniú 
síntiús airgid/dearbhú reachtúil nó ráiteas ó institiúid airgeadais atá bréagach nó 
míthreorach a chur ar fáil don Choimisiún um Chaighdeáin go feasach, féadfar 
fíneáil agus/nó téarma príosúnachta chomh fada le 3 bliana a ghearradh [alt 
61(2)(g)].  
 

4.2.13 Tá sé ina chion don iarrthóir gan sonraí faoi speansais arna dtabhú sular ceapadh 
gníomhaire toghcháin, lena n-áirítear sonraisc, admhálacha nó dearbháin, a chur ar 
fáil don ghníomhaire toghcháin sa chaoi is go mbeadh dóthain ama ag an 
ngníomhaire a c(h)uid dualgas a chomhlíonadh [alt 52(7)(a)]. 

 
4.2.14 Tar éis gníomhaire toghcháin a cheapadh, tá sé ina chion d’iarrthóir speansais 

toghcháin a thabhú mura bhfuil sé/sí údaraithe ag an ngníomhaire toghcháin. Ar é/í a 
chiontú, is é fíneáil an pionós a ghearrtar ar dhuine as cion den sórt sin a dhéanamh 
[alt 61(5)]. 

Aguisín 1 - Sainmhínithe 
 
Leis an Acht Toghcháin, 1997, arna leasú, soláthraítear na sainmhínithe seo a leanas: 

 
Ciallaíonn ‘cuntas’ cuntas in institiúid sa Stát chun airgead arna fháil i leith síntiús a 
bhreacadh do shochar agus do dhochar an chuntais; [alt 22(2)(aa)] 
 
‘speansais toghcháin’ – foráiltear leis an Sceideal leis an Acht gur speansais toghcháin 
na nithe sin atá liostaithe thíos, agus iad sin amháin: 
 
(a)  Fógraíocht (cibé meán a úsáidtear). 
Cuimsítear le speansais i leith fógraíocht den sórt sin táillí gníomhaireachta, speansais 
dearthóireachta agus speansais eile arna dtabhú i dtaca leis an bhfógraíocht sin a ullmhú, 
a tháirgeadh, a dháileadh nó a scaipeadh ar shlí eile. 
 
(b) Poiblíocht. 

 Cuimsítear le speansais, i leith an ghnó sin, speansais arna dtabhú i leith craolachán ó 
pháirtí polaitíochta, aon seirbhísí nó áiseanna a sholáthar i dtaca le preasagallaimh nó 
déileálacha eile leis na meáin, comhairle agus oiliúint maidir leis na meáin agus 
grianghrafadóireacht. 
 
(c)  Póstaeir toghcháin. 

 Cuimsítear le speansais, i leith ábhar den sórt sin, na costais a ghabhann le póstaeir 
toghcháin a dhearadh, a tháirgeadh, a phriontáil, a chur in airde agus a bhaint anuas - (ní 
mór na speansais sin a bheith tabhaithe le linn na tréimhse toghcháin). 
 
(d) Ábhar eile toghcháin. 

 Cuimsítear le speansais, i leith ábhar den sórt sin, na costais a ghabhann le dearadh, 
táirgeadh, priontáil agus scaipeadh ábhar den sórt sin (seachas póstaeir), lena n-áirítear 
cártaí canbhasála, bileoga toghcháin, forógraí toghcháin, nuachtlitreacha agus ábhar 
poiblíochta eile toghcháin. 

 
(e) Oifig agus Stáiseanóireacht. 

 Cuimsítear le speansais i leith na nithe seo costais arna dtabhú chun áitreabh oifige nó 
seomraí cruinnithe a fháil ar cíos nó a úsáid chun críocha toghcháin (seachas chun 
críocha comhdhálacha bliantúla nó comhdhálacha eile de chuid an pháirtí) agus na 
costais a ghabhann le téamh, leictreachas, árachas, trealamh oifige a cheannach nó a 
fháil ar cíos, teileafóin, stáiseanóireacht agus postas. 
 
(f)  Iompar agus taisteal. 

 Cuimsítear le speansais i leith na nithe seo speansais arna dtabhú ar iompar agus taisteal 
(ar mhodh ar bith), peitreal agus díosal, feithiclí feachtais a fháil ar cíos nó a úsáid, feithiclí 
a fháil ar cíos nó a úsáid chun vótálaithe a iompar ar lá na vótála, speansais cóiríochta 
(d’oibrithe íoctha feachtais), seirbhísí tacsaí agus fruilchairr agus seirbhísí cúiréireachta. 
 
(g)  Taighde margaidh. 

 Cuimsítear le speansais i leith an ghnó seo speansais arna dtabhú agus pobalbhreith nó 
suirbhé eile cosúil leis, a bhaineann le toghchán laistigh den tréimhse 60 lá roimh lá na 
vótála ag an toghchán, á déanamh ag páirtí polaitíochta, grúpa polaitíochta nó iarrthóir nó 
thar cheann páirtí polaitíochta, grúpa polaitíochta nó iarrthóra ag an toghchán. 

  (h)      Oibrithe feachtais. 
Cuimsítear le speansais, i leith an ghnó seo, íocaíochtaí le hoibrithe íoctha feachtais, 
árachas agus costais eile. 
 
Ciallaíonn ‘institiúid’: 
 
(a)  sealbhóir ceadúnais faoi alt 9 d’Acht an Bhainc Ceannais, 1971, 
(b)  cumann foirgníochta corpraithe nó a mheastar a bheith corpraithe faoin Acht 

Cumann Foirgníochta, 1989, nó comhlacht arna chorprú ar mhodh comhfhreagrach 
faoi dhlí aon Bhallstáit eile de na Comhphobail Eorpacha, 

(c)  banc taisce iontaobhais faoi chuimsiú chiall an Achta um Bainc Thaisce 
Iontaobhais, 1989, 

(d)  Banc ACC cpt, 
(e)  An Post, nó 
(f)  duine arna údarú de réir Rialacháin na gComhphobal Eorpach (Ceadúnú agus 

Maoirseacht ar Institiúidí Creidmheasa), 1992, (I.R. Uimh. 395 de 1992) chun gnó a 
dhéanamh sa Stát; 

 
(Tabhair faoi deara: Ní chuimsíonn an sainmhíniú thuas comhar creidmheasa.) 
 
 
Ciallaíonn ‘tríú páirtí’ aon duine, seachas páirtí polaitíochta cláraithe nó iarrthóir i 
dtoghchán, a ghlacann, i mbliain ar leith, le síntiús chun críocha polaitíochta, ar mó a 
luach ná €100. 
 
Ciallaíonn ’críocha polaitiúla’ ceann ar bith de na críocha seo a leanas, eadhon: 
 
(i) (I) leasanna páirtí polaitíochta, grúpa polaitíochta, comhalta de cheachtar Teach 

den Oireachtas nó ionadaí i bParlaimint na hEorpa a chur chun cinn nó cur ina n-
aghaidh, bíodh sé go díreach nó go hindíreach, nó 

 
(II) na beartais nó beartas ar leith de chuid páirtí polaitíochta, grúpa polaitíochta, 
comhalta de cheachtar Teach den Oireachtas, ionadaí i bParlaimint na hEorpa nó 
tríú páirtí a chur i láthair, bíodh sé go díreach nó go hindíreach, nó 

 
(III) na tuairimí de chuid páirtí polaitíochta, grúpa polaitíochta, comhalta de 
cheachtar Teach den Oireachtas, ionadaí i bParlaimint na hEorpa nó tríú páirtí a 
chur i láthair go díreach nó go hindíreach maidir leis an mbeartas nó na beartais ar 
leith de chuid páirtí polaitíochta eile, grúpa polaitíochta eile, comhalta eile de 
cheachtar Teach den Oireachtas, ionadaí eile i bParlaimint na hEorpa, tríú páirtí 
eile nó iarrthóir eile i dtoghchán nó i reifreann nó ar shlí eile, nó 
 
(IV) leasanna tríú páirtí a chur chun cinn nó cur ina n-aghaidh, bíodh sé go díreach 
nó go hindíreach, i dtaca le stiúradh nó bainistiú a dhéanamh ar fheachtas ar bith a 
dhéantar chun toradh ar leith a chur chun cinn nó a fháil maidir le beartas nó 
beartais nó feidhmeanna de chuid an Rialtais nó aon údaráis phoiblí; 

 
(ii) toghadh iarrthóra i dtoghchán Dála, Seanaid nó Eorpach a chur chun cinn nó cur 

ina aghaidh, bíodh sé go díreach nó go hindíreach, nó vótaí ar son nó in aghaidh 



30 
 

iarrthóra a iarraidh nó cur i láthair a dhéanamh ar na beartais nó ar bheartas ar 
leith de chuid iarrthóra nó ar na barúlacha de chuid iarrthóra faoi ábhar ar bith a 
bhaineann leis an toghchán nó na tuairimí de chuid iarrthóra maidir leis an 
mbeartas nó na beartais de chuid páirtí polaitíochta nó grúpa polaitíochta nó de 
chuid iarrthóra eile ag an toghchán nó ar shlí eile; 

 
(iii) tionchar a imirt ar shlí eile ar thoradh an toghcháin nó reifrinn nó feachtais dá 

dtagraítear i mír (i)(IV) den sainmhíniú seo. 
 
Ciallaíonn ‘grúpa polaitíochta’ grúpa arna chruthú de réir rialacha nós imeachta 
Pharlaimint na hEorpa; 
 
Ciallaíonn ’páirtí polaitíochta’ páirtí atá cláraithe i gClár na bPáirtithe Polaitíochta 
de réir alt 25 den Acht Toghcháin 1992 mar pháirtí atá eagraithe le dul san iomaíocht 
i dtoghchán Dála nó Eorpach nó áitiúil, nó meascán ar bith de na toghcháin 
thuasluaite. 

Aguisín 2 - Imeachtaí tiomsaithe airgid 
 
Glanluach ranníocaíochta le himeacht tiomsaithe airgid a dhéanamh amach 
 
De réir fhorálacha alt 22(2)(a)(vi) agus (vii) den Acht, cuimsítear le síntiús glanluach 
ranníocaíochta d’imeacht tiomsaithe airgid.  Meastar gur tugadh ranníocaíocht d’imeacht 
tiomsaithe airgid ar an dáta ar ar reáchtáladh an t-imeacht tiomsaithe airgid (agus ní ar an 
dáta ar a bhfuarthas an ranníocaíocht féin). 
 
Tagtar ar ghlanluach ranníocaíochta le himeacht tríd an nglanbhrabús ón imeacht a ríomh 
i dtosach (i.e. tríd an gcostas leis an imeacht a reáchtáil a bhaint as an tsuim iomlán a 
tiomsaíodh san imeacht).  Déantar an glanbhrabús a chur síos do líon na ndaoine a 
rannchuidíonn leis an imeacht i gcomhréir leis an ranníocaíocht a thug gach duine.  
Tugann sé sin glanluach na ranníocaíochta ó gach duine leis an imeacht tiomsaithe airgid. 
 
Má d’íoc duine, mar shampla, i ndáil le himeacht tiomsaithe airgid, €1,000 i leith na táille 
iontrála do dheichniúr, ba é €1,000 an oll-ranníocaíocht leis an imeacht uaidh/uaithi.  Dá 
mba é €20 in aghaidh an duine an costas a ghabh leis an imeacht a reáchtáil, bhainfí 
suim €200 as a (h)oll-ranníocaíocht, rud a d’fhágfadh glan-ranníocaíocht de €800.  Dá 
ndéanfadh an duine ranníocaíochtaí eile leis an imeacht (e.g. capaill a cheannach ar 
oíche rásaíochta, poll ag comórtas gailf chlasaicigh a urrú) ba ghá luach na 
ranníocaíochtaí sin a chur leis an nglan-ranníocaíocht €800 chun glanluach comhiomlán a 
ranníocaíochta don imeacht tiomsaithe airgid a dhéanamh amach. 
 
Na ceanglais reachtaíochta i ndáil le cineálacha difriúla imeachtaí tiomsaithe airgid, a 
fhéadfar a eagrú i gcomhthéacs toghcháin, tá siad leagtha amach sna míreanna seo a 
leanas. 
 

1 Imeachtaí tiomsaithe airgid arna n-eagrú ag páirtí polaitíochta chun cistí a thiomsú 
dá iarrthóir(í) ag an toghchán 
I gcás go n-eagraíonn páirtí polaitíochta imeacht tiomsaithe airgid chun cistí a thiomsú dá 
iarrthóir(í) sa toghchán agus go dtugtar fáltais an imeachta ar láimh don iarrthóir/do na 
hiarrthóirí, meastar gur idirghabhálaí atá ag glacadh le síntiúis thar ceann an iarrthóra/na 
n-iarrthóirí é an páirtí.  Meastar gur síntiús don iarrthóir/do na hiarrthóirí í an ghlan-
ranníocaíocht arna tabhairt ag duine don imeacht tiomsaithe airgid.  Is é an t-iarrthóir/na 
hiarrthóirí agus ní an páirtí atá freagrach as a chinntiú go gcomhlíontar na ceanglais 
reachtaíochta (atá leagtha amach ag 3 thíos). 
 
Más amhlaidh, áfach, go gcoinníonn an páirtí fáltais an imeachta faoina stiúir, féadfar a 
mheas gur don pháirtí a tugadh na síntiúis agus is é an páirtí a bheidh freagrach as a 
chinntiú go gcomhlíonfar ceanglais na reachtaíochta (atá leagtha amach ag 1 thuas). 

 
2 Imeachtaí tiomsaithe airgid arna n-eagrú ag iarrthóir 

I gcás go n-eagraíonn iarrthóir nó gníomhaire toghcháin imeacht tiomsaithe airgid chun 
cistí a thiomsú dá f(h)eachtas toghcháin, meastar gur síntiús don iarrthóir é an céatadán 
den ranníocaíocht atá inchurtha i leith na ranníocaíochta sin leis an nglanbhrabús a 
thagann as an imeacht [alt 22(2)(a)(vi)]. 
 
Ní cheanglófar ar an iarrthóir luach iomlán fháltais an imeachta tiomsaithe airgid a 
nochtadh i ráiteas síntiús toghchán uachtaránachta. Ceanglófar ar an iarrthóir nó ar an 

ngníomhaire toghcháin aon síntiúis ó dhuine atá ag tabhairt ranníocaíochta leis an 
imeacht agus atá os cionn glanluach €600 a nochtadh. Maidir leis an teorainn uasta 
€1,000 a bhféadfaidh iarrthóirí glacadh léi mar shíntiús ó aon duine aonair sa aon bhliain 
amháin, baineann sí le glanluach na ranníocaíochtaí le himeachtaí tiomsaithe airgid. Tá 
feidhm freisin ag an teorainn €200 lenar féidir glacadh mar shíntiúis ó shíntiúsóirí 
corparáideacha neamhchláraithe. Má tá glanluach aon síntiúis airgid le himeacht 
tiomsaithe airgid arna eagrú ag iarrthóir nó ag gníomhaire toghcháin os cionn €100, 
ceanglófar ar an iarrthóir nó ar an ngníomhaire toghcháin cuntas síntiús polaitíochta a 
oscailt, mura bhfuil ceann aige/aici cheana féin, agus an síntiús agus gach síntiús airgid 
ina dhiaidh a thaisceadh sa chuntas. Mura bhfuil glanluach síntiúis airgid aonair leis an 
imeacht os cionn €100, ní cheanglófar ar an iarrthóir ná ar an ngníomhaire toghcháin 
cuntas síntiús polaitíochta a oscailt. Má tá cuntas síntiús polaitíochta ag an iarrthóir nó ag 
an ngníomhaire toghcháin cheana féin, ní mór gach síntiús airgid, cibé luach atá air, a 
fhaightear i ndáil leis an imeacht a thaisceadh sa chuntas. 
 

3 Imeachtaí tiomsaithe airgid arna n-eagrú thar ceann iarrthóra ag duine nó grúpa 
nach é an t-iarrthóir ná a p(h)áirtí polaitíochta é 
I gcás go n-eagraíonn duine nó grúpa nach é an t-iarrthóir ná a p(h)áirtí polaitíochta é 
imeacht tiomsaithe airgid thar ceann an iarrthóra (e.g. "Grúpaí chairde….") agus go 
dtugtar fáltais an imeachta ar láimh don iarrthóir nó don ghníomhaire toghcháin, meastar 
gur idirghabhálaí atá ag glacadh le síntiúis thar ceann an iarrthóra é an duine tiomsaithe 
airgid/an grúpa tiomsaithe airgid.  Meastar gurb é an t-iarrthóir a fuair na síntiúis agus go 
bhfuil sé/sí freagrach as a chinntiú go gcomhlíonfar na ceanglais reachtaíochta (atá 
leagtha amach ag 2 thuas). 
 
Más rud é nach dtugtar fáltais an imeachta ar láimh don iarrthóir nó don ghníomhaire 
toghcháin agus go gcoinníonn an grúpa tiomsaithe airgid iad, baineann an méid seo a 
leanas le hábhar: 
 

 má tá glanluach aon síntiúis airgid don imeacht tiomsaithe airgid os cionn €100, 
ceanglófar ar an duine/grúpa clárú mar "thríú páirtí" leis an gCoimisiún um 
Chaighdeáin.  Ceanglófar ar an duine/grúpa forálacha an Achta is infheidhme i leith 
tríú páirtithe a chomhlíonadh, is iad sin, na forálacha maidir le cuntas síntiús 
polaitíochta a oscailt agus maidir lena bheith ag glacadh le síntiúis áirithe,   

 

 meastar gur síntiúis don iarrthóir iad gach suim airgid a thugtar don iarrthóir ina 
dhiaidh chomh maith le gach speansas toghcháin arna thabhú nó gach íocaíocht 
arna déanamh ag an ngrúpa tiomsaithe airgid thar ceann an iarrthóra, 

 

 má tá luach comhiomlán na síntiús ón ngrúpa tiomsaithe airgid don iarrthóir nó don 
ghníomhaire toghcháin os cionn €600, ceanglófar ar an iarrthóir sonraí faoi sin a 
nochtadh ina ráiteas síntiús toghchán uachtaránachta,  

 

 is é €1,000 uasluach na síntiús a bhféadfaidh an t-iarrthóir nó an gníomhaire 
toghcháin glacadh leis in aon bhliain ar bith ó dhuine/ghrúpa tiomsaithe airgid a 
mheastar a bheith ina thríú páirtí (agus ní ina idirghabhálaí atá ag glacadh le 
síntiúis thar ceann an iarrthóra). 

Aguisín 3 - Míreanna NACH bhfuil ina speansais toghcháin 
agus a cuireadh san áireamh i Ráitis Speansas Toghcháin ag 
toghcháin roimhe 

 
Is éard atá iontu seo a leanas samplaí de na míreanna is coitianta nach meastar a bheith 
ina speansais toghcháin agus ar tugadh cuntas iontu, go mícheart, mar speansais 
toghcháin ag toghcháin roimhe seo.  Ní liosta uileghabhálach é.  Má bhíonn aon 
cheisteanna agat maidir le míreanna speansais is féidir leat a thabhú le linn na tréimhse 
toghcháin, beidh an Coimisiún um Chaighdeáin ar fáil chun cabhair a thabhairt agus an 
ráiteas speansas toghcháin á chomhlánú. 
 
A - Fógraíocht 
Fógráin a bhí i nuachtán ar a raibh dáta foilseacháin a bhí lasmuigh den tréimhse 
toghcháin i.e. fógráin "Buíochais" i nuachtáin tar éis lá na vótála. 
 
B - Poiblíocht 
Seirbhís saorphoist arna soláthar d’iarrthóirí i dtaca leis an "Litir um Thoghcháin".  (Ba 
chóir a thabhairt faoi deara gurb iad na costais phostais an t-aon chostas nach meastar a 
bheith ina speansas toghcháin.  Is speansas toghcháin é an costas leis an mbileog/óráid 
toghcháin/Litir um Thoghcháin a tháirgeadh.) 
 
C - Póstaeir Toghcháin 
Póstaeir toghcháin a bhaint anuas (má bhaintear anuas iad tar éis lá na vótála). 
 
D - Ábhar Eile Toghcháin 
Cártaí "Buíochais", Bileoga, Nuachtlitreacha, etc., a dáileadh lasmuigh den tréimhse 
toghcháin. 
 
E - Oifig agus Stáiseanóireacht 
Costais chíosa a bhain le húsáid oifige ar le páirtí polaitíochta í. 
Úsáid teileafón príobháideach (lena n-áirítear fóin phóca) i gcás nár aisíocadh leis an 
duine an speansas a tabhaíodh. 
 
F - Iompar agus Taisteal 
Costais pheitril/díosail nár aisíocadh leis an duine, an costas le feithicil a sheirbhísiú, 
deisiúcháin agus costais bhreise i leith feithicle. 
 
G - Taighde Margaidh 
Clár na dToghthóirí a cheannach. 
 
H - Oibrithe Feachtais 
Cóisir "Deireadh leis an vótáil". 
Speansais a tabhaíodh i leith sólaistí don iarrthóir agus d’oibrithe deonacha an fheachtais. 
 
I - Fíneálacha 
Fíneálacha bruscair agus páirceála etc. 

Aguisín 4 – Comhairle faoi ábhair ar leith  
 

1.  Comhairle faoi fhógraíocht ar fheithiclí ("clúdach" feithiclí) 
 
Is speansas toghcháin é oiriúnú ("clúdach") carranna, jípeanna, veaineanna, etc. le 
libhré páirtí polaitíochta mar go gcuireann sé iarrthóireacht duine agus/nó leasanna 
páirtí polaitíochta ag an toghchán chun cinn.  Má úsáidtear na feithiclí sin le linn na 
tréimhse toghcháin, is speansas toghcháin iad na costais iomlána leis an 
bhfógraíocht ar na feithiclí a tháirgeadh. 
 
Is eol don Choimisiún um Chaighdeáin, áfach, go n-úsáideann roinnt ionadaithe 
poiblí clinicí soghluaiste dáilcheantair atá "clúdaithe" le libhré an ionadaí phoiblí nó 
an pháirtí polaitíochta cheana féin.  Tá an Coimisiún um Chaighdeáin den tuairim 
nach measfar na costais leis na feithiclí sin a oiriúnú mar speansas toghcháin, fiú má 
úsáideadh na feithiclí le linn na tréimhse toghcháin, i gcás gur úsáideadh na feithiclí 
sin ar bhonn leanúnach agus go bhfuil siad "clúdaithe" le libhré de chineál ginearálta 
nach bhfuil ag iarraidh go soiléir iarrthóireacht duine agus/nó leasanna páirtí 
polaitíochta a chur chun cinn sa tréimhse toghcháin.    
 
Más rud é, áfach, go bhfuil oifig shoghluaiste á húsáid le haghaidh an toghcháin 
amháin nó gur "clúdaíodh" í le libhré a chuireann iarrthóireacht duine nó leasanna 
páirtí polaitíochta chun cinn go follasach nó a iarrann vótaí d’iarrthóir agus/nó do 
pháirtí polaitíochta ag an toghchán, measfar an costas leis an bhfeithicil a oiriúnú 
mar speansas toghcháin agus, má úsáidtear an fheithicil le linn na tréimhse 
toghcháin, ní mór cuntas a thabhairt sa chostas iomlán leis an bhfeithicil a oiriúnú. 
 
I gcás nach bhfuil sé beartaithe cuntas a thabhairt i bhfógraíocht / i libhré ar fheithicil 
feachtais ar an mbonn nach chun críche an toghcháin atá an fhógraíocht / an libhré, 
ba chóir don ghníomhaire lena mbaineann teagmháil a dhéanamh leis an gCoimisiún 
um Chaighdeáin le deimhniú a fháil nach speansas toghcháin atá san fhógraíocht / 
sa libhré. 

 

2.  Comhairle faoi phóstaeir loite nó dhamáistithe 
 
Is é seasamh an Choimisiúin um Chaighdeáin maidir le póstaeir loite nó dhamáistithe 
ná go measfar póstaer a bheith úsáidte le linn na tréimhse toghcháin agus nach mór 
cuntas a thabhairt ann mar speansas toghcháin má chuirtear suas é le linn na 
tréimhse toghcháin (an 28 Lúnasa 2018 go dtí an 26 Deireadh Fómhair 2018, agus 
an dá dháta sin san áireamh), fiú má thiteann an póstaer anuas, má loitear é, etc. 
roimh lá na vótála.  Chomh maith leis sin, is speansas toghcháin é an costas le 
póstaeir loite nó dhamáistithe a athsholáthar má úsáidtear na póstaeir athsholáthair 
le linn na tréimhse toghcháin. 

 
3.  Comhairle faoi bhaill foirne a úsáid a n-íoctar a dtuarastal as 

cistí poiblí 

 

Foráiltear leis an Acht Toghcháin, 1997 (arna leasú), (an tAcht) go n-aisíocfar earraí, 

maoin agus seirbhísí a n-íoctar as a gcostais trí chistí an phobail a úsáid agus a 

úsáidtear chun críocha toghcháin le linn na tréimhse toghcháin agus go measfar iad 

a bheith ina speansais toghcháin.   

 

Más rud é go bhfuil ball (e.g. comhairleoir speisialta, rúnaí dáilcheantair, tiománaí, 

cúntóir pearsanta, cúntóir taighde, etc.) d’fhoireann sealbhóir oifige tofa/poiblí 

fostaithe ina g(h)náthdhualgais le linn na tréimhse toghcháin agus nach bhfuil sé/sí 

ag soláthar seirbhíse chun críocha toghcháin, ní mheasfar an costas leis na 

gníomhaíochtaí sin a dhéanamh a bheith ina speansas toghcháin.  Measfar a 

gcostais a bheith ina speansas toghcháin i gcás go bhfuil baill foirne fostaithe i 

ngníomhaíochtaí chun críocha toghcháin.  Beidh sé faoin sealbhóir oifige poiblí, i 

gcomhar lena g(h)níomhaire toghcháin agus le soláthraí na seirbhísí, an méid a 

fostaíodh na baill foirne sin chun críocha toghcháin le linn na tréimhse toghcháin a 

chinneadh agus cuntas a thabhairt ann i Ráiteas Speansas Toghcháin an 

ghníomhaire toghcháin. 

 

Cuirfear carranna Stáit agus tiománaithe Garda ar fáil do oifigí phoiblí áirithe ar 

chúiseanna slándála. Dá réir sin, ní speansas toghcháin atá san úsáid carranna Stáit 

sna cásanna sin, tiománaithe in áireamh, le linn na tréimhse toghcháin mar go 

gcuirtear na carranna agus na tiománaithe ar fáil mar bheart slándála agus go 

gceanglaítear ar na hoifigí sin iad a úsáid i gcónaí. 

 

Mar sin féin, cé go gcuireann roinnt sealbhóirí oifige tofa/poiblí a gcarr féin ar fáil 

agus go gceapann siad tiománaithe sibhialtacha a íoctar as cistí poiblí. Is speansas 

toghcháin atá in úsáid carranna agus tiománaithe ag na daoine sin chun críocha 

toghcháin le linn na tréimhse toghcháin. Cé gur féidir leo speansais taistil a éileamh 

nuair a úsáidtear an carr le haghaidh gnó oifigiúil, ní cháileodh úsáid an chairr chun 

críocha toghcháin mar ghnó oifigiúil chun críocha na n-éileamh sin.  

 

I gcás go dtéann ball d’fhoireann sealbhóir oifige tofa/poiblí ar shaoire bhliantúil chun 

oibriú ar fheachtas toghcháin ar bhonn deonach le linn na tréimhse toghcháin, 

measfar an obair a bheith déanta mar sheirbhís saor in aisce agus, d’ainneoin na 

fírice go bhféadfadh an obair bheith cosúil lena g(h)náthobair, ní mheasfar costas a 

t(h)uarastail agus é/í ag oibriú go deonach a bheith ina speansais toghcháin chun 

críocha an Achta.   

 

I gcás go bhfuil agóid ann in aghaidh Ráiteas Speansas Toghcháin arna chur isteach 

ag sealbhóir oifige tofa/poiblí, áfach, molann an Coimisiún um Chaighdeáin gur chóir 

do na hiarrthóirí sin a chinntiú go gcoimeádtar taifid chuí ar shaoirí arna bhfabhrú 

agus arna nglacadh ag baill foirne.  Féadfaidh an Coimisiún um Chaighdeáin 

deimhniú i scríbhinn a éileamh go ndeachaigh an ball foirne lena mbaineann ar 

saoire le linn na tréimhse toghcháin. 

4.  Comhairle faoin úsáid saor in aisce feithiclí 
 
Foráiltear le Cuid 1(f) leis an Sceideal leis an Acht go gcuimsítear le speansais ar 
iompar agus taisteal “speansais arna dtabhú ar iompar agus taisteal (ar mhodh ar 
bith), peitreal agus díosal, feithiclí feachtais a fháil ar cíos nó a úsáid, feithiclí a fháil 
ar cíos nó a úsáid chun vótálaithe a iompar ar lá na vótála, speansais cóiríochta, 
seirbhísí tacsaí agus fruilchairr agus seirbhísí cúiréireachta”. 
 
Foráiltear le halt 46(b)(iii)(I) den Acht nach meastar seirbhís arna soláthar ag duine 
aonair, lena n-áirítear mótarfheithicil an duine aonair a úsáid, a bheith ina síntiús 
ná ina speansas toghcháin i gcás nach gcuirtear an tseirbhís ar fáil mar chuid d’obair 
nó de ghnó an duine aonair.  Tagraítear go sonrach in alt 46(b)(iii)(I) do dhuine 
aonair agus do mhótarfheithicil duine aonair.  Dá bhrí sin, ní mheastar é a bheith ina 
shíntiús don iarrthóir nó ina speansas toghcháin i gcás go gcuireann duine aonair 
úsáid saor in aisce as feithicil aonair ar fáil d’iarrthóir ag an toghchán.  Más rud é, 
áfach, go ngearrann an duine aonair táille as an bhfeithicil i gceist a úsáid, measfar é 
a bheith ina shíntiús agus ina speansas toghcháin.  Má tá an duine aonair ag cur 
níos mó ná feithicil amháin ar fáil, is féidir go measfar na feithiclí breise a bheith ina 
síntiúis agus ina speansais toghcháin. 
 
Mar atá luaite thuas, baineann an tagairt in alt 46(b)(iii)(I) go sonrach le duine 
aonair.  Má sholáthraítear feithicil, ar le cuideachta, comhpháirtíocht, gnó etc. í, 
d’iarrthóir, ní mheasfar í a bheith ina seirbhís saor in aisce arna soláthar ag duine 
aonair.  I gcúinsí den sórt sin, mar sin, meastar gur síntiús agus gur speansas 
toghcháin atá in úsáid na feithicle.  Ní mór an costas tráchtála a bhaineann le feithicil 
den chineál céanna a fhruiliú ar feadh tréimhse den chineál céanna a dhéanamh 
amach chun a luach mar shíntiús a nochtadh agus chun an úsáid a baineadh aisti le 
linn na tréimhse toghcháin a nochtadh mar speansas toghcháin. 
 

5. Comhairle faoi chuntas a thabhairt san úsáid oifigí le linn na 
tréimhse toghcháin 

 
a) Ginearálta 

I dtaca le hoifig agus stáiseanóireacht, foráiltear leis an Acht go gcuimsítear le 
speansais toghcháin "costais arna dtabhú chun áitreabh oifige nó seomraí cruinnithe 
a fháil ar cíos nó a úsáid chun críocha toghcháin (seachas chun críocha 
comhdhálacha bliantúla nó eile de chuid an pháirtí) agus na costais a ghabhann le 
téamh, leictreachas, árachas, trealamh oifige a cheannach nó a fháil ar cíos, 
teileafóin, stáiseanóireacht agus postas". 

Dá réir sin, meastar speansais arna dtabhú chun oifig a fháil ar cíos a bheith ina 
speansais toghcháin.  Ní mór cuntas a thabhairt i gcíos a íoctar i leith na tréimhse 
toghcháin sa ráiteas speansas toghcháin. 

I gcás go gcuirtear úsáid as oifig ar fáil saor in aisce nó faoi bhun an chostais, 
meastar luach tráchtála iomlán na húsáide as an oifig chun críocha toghcháin le linn 
na tréimhse toghcháin a bheith ina speansas toghcháin agus ní mór cuntas a 
thabhairt ann.  Agus an luach tráchtála á chinneadh, féadfar an bhail ar an oifig a 
chur san áireamh.  Féadfar aon lascaine a thugtar de ghnáth nó a bhíonn ar fáil de 
ghnáth a chur san áireamh. 

Ní speansas toghcháin é soláthar oifige gan táille i dteach cónaithe príobháideach 
duine i gcás nach mbíonn an seomra arna chur ar fáil ar cíos de ghnáth.  Is 
speansas toghcháin é speansas ar bith arna thabhú agus athruithe á ndéanamh 
uirthi lena húsáid chun críocha toghcháin a éascú le linn na tréimhse toghcháin, 
áfach. 

 

b) Úsáid oifigí ionadaíochta poiblí. 

Meastar an úsáid chun críocha toghcháin as a (h)oifig a n-íoctar aisti le cistí an 
phobail ag sealbhóir oifige tofa/poiblí a bheith ina speansas toghcháin. Ba chóir an 
méid a úsáideadh an oifig chun críocha toghcháin le linn na tréimhse toghcháin le 
linn na tréimhse toghcháin a chur san áireamh.  Ní mór cuntas a thabhairt sna 
costais choimhdeacha amhail tuarastal, teas, solas, fóin, facs, cóipeáil, priontáil, 
stáiseanóireacht, postas, clúdaigh, etc., i gcás gur tabhaíodh na costais sin chun 
críocha toghcháin. 

Chomh maith leis sin, is speansas toghcháin í an úsáid as oifigí a n-íoctar astu le 
cistí poiblí chun críocha toghcháin le linn na tréimhse toghcháin.  Áirítear leis sin na 
costais a bhaineann le tuarastal agus speansais státseirbhíseach nó comhairleoirí 
speisialta i gcás go bhfuil siad fostaithe i ngníomhaíochtaí chun críocha toghcháin le 
linn na tréimhse toghcháin, chomh maith le costais choimhdeacha eile amhail teas, 
solas, teileafóin, facs, cóipeáil, priontáil, stáiseanóireacht, postas, clúdaigh, etc., i 
gcás gur tabhaíodh na costais sin chun críocha toghcháin. 

 

c) Cuntas a thabhairt in oifigí ar le hiarrthóir nó le páirtí polaitíochta iad 

Ní gá cuntais a thabhairt mar speansais toghcháin i measchostais chíosa as an 
úsáid as oifig ar le hiarrthóir í.  Ar an dul céanna, i gcás gur le páirtí polaitíochta oifig 
i ndáilcheantar a n-úsáideann a iarrthóir(í) í le linn feachtas toghcháin, ní gá don 
pháirtí ná don iarrthóir measchostais chíosa a ghearradh as úsáid na n-oifigí sin.  
Mar sin féin, ní mór cuntas a thabhairt in aon speansais arna dtabhú chun athruithe 
a dhéanamh uirthi lena húsáid chun críocha toghcháin le linn na tréimhse toghcháin. 

 

d) Measchostais le láithreán a fháil ar cíos le haghaidh póstaer nó ábhar 
eile toghcháin 

Measchostais le láithreán a fháil ar cíos le haghaidh póstaer nó ábhar eile toghcháin 
a chuirtear suas/a thaispeántar in ionaid réadmhaoine phríobháideacha nó in áitribh 
tráchtála nach láithreáin aitheanta iad chun na críche sin, ní gá cuntas a thabhairt 
iontu mar speansais toghcháin. 

 

 

 

 


